
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулсан Д. Лхамжав

	 

	Оросын их бичгийн хүн Николай Семён Лесков (1831—1895) олон сайхан зохиол туурвижээ. Манай уншигчид түүний «Зовлонгийн далай», «Солгой дархан», «Араатан номхотгогч» гэх мэт дээж зохиолуудыг эх хэлээрээ уншсан юм.

	Н. С. ЛЕСКОВ бурангуй засагт хуучин хаант Оросын үнэн байдал, ард түмний ядуу зүдүү амьдралыг яруу тод харуулахын хамт тэдний эрмэлзэл, шударга ёсыг мөрөөдөж, харгис дэглэмийг ёроолоор нь егөөдөж илчилдэг ардчилсан, реалист үзэлтэй хүн байж. Энэ түүвэрт «Холог», «Ялимгүй алдаа», «Эхийн хайр хэтэрсэн нь», «Цойлдогч» гэх мэт амьдралын их сургамжтай, ёс суртахууны сэдэв голчилсон тууж, өгүүллэгийг уншигч олондоо толилуулж байна.

	 


ҮХЭЛГҮЙ МӨНХ ГОЛОВАН

	 

	Гурван сахилтын тухай өгүүллэгээс 

	Төгс дурлал айхыг мэддэггүй

	ИОАНН

	 

	НЭГДҮГЭЭР БҮЛЭГ

	Тэр өөрөө бараг домог, харин түүх нь үлгэр юм. Түүний тухай хүүрнэхийн тулд франц хүн баймаар, яагаад гэвэл энэ үндэстний зарим хүн өөрсдийнхөө ойлгохгүй юмыг бусдад тайлбарлаж чадаад байдаг юм. Би үүнийг дурдахдаа тэр хүний дүрийг сэргээн босгоход надаас асар илүү үгийн урч хүн ч ихээхэн хөдөлмөрөө зарах байсан миний өгүүлэл бүхий л талаар дулимаг түүхий болсныг ууч сэтгэлээр өршөөхийг уншигч авгай нараасаа урьдаас гуйхыг зорилго болголоо. Гэхдээ Голован мөд мартагдаж магадгүй, тэгвэл их гарз болох билээ. Голованыг анхаарууштай тул миний бие түүнийг бүрэн төгс дүрслэхүйцээр мэдэхгүй ч гэсэн «үхэлгүй мөнх» гэж нэр гарч чадсан тэр дээгүүр бус албаны эгэл хүний зарим нэг шинж маягийг сонгон авч толилуулъя.

	Голованд өгсөн «үхэлгүй мөнх» гэдэг хоч бол шоолсон, хоосон, утгагүй үг огт биш харин Голованыг онцгой хүн, үхлээс айдаггүй, хатуу итгэл үнэмшилтэй хүн болохоор үхэлгүй мөнх гэж нэрлэжээ. Бурханд мөргөдөг, ямагт өөрсдийгөө үхнэ гэж санаж явдаг хүмүүсийн дотор түүний тухай ийм бодол яагаад бий бол оо вэ? Үүнд тууштай боловсорсон нуттай шалтгаан байв уу, аль эсвэл тийм нэрийг тэнэг явдлаас өөрцгүй болхи чанар өгөв үү?

	Болхи чанар л байж магадгүй гэж надад санагдсан, гэхдээ бусад хүн хэрхэн тунгааж бодсоныг би мэдэхгүй, яагаад гэвэл би хүүхэд ахуй цагтаа энэ тухай бодож байсангүй, харин нас бие гүйцээд юмыг ойлгохтой болсон үед маань «үхэлгүй мөнх» Голован хорвоод нэгэнт үгүй болсон байлаа. Тэр хүн үхсэн байлаа, тэгэхдээ зүй ёсоор гэж ам дүүрэн хэлж боломгүйгээр шүү: Орёл хотод гарсан «их түймэр» гэгчийн үеэр хэн нэг хүний амийг буюу эд агуурсыг аврах гэж байгаад гал дүрэлзэж байсан нэг том нүхэнд унаж үхжээ. Гэсэн ч «үрэгдсэн биеэсээ үйл хэрэг нь их агаад талархалт хүмүүсийн дурсгалд амьдарсаар амуй1» Ийнхүү миний бие түүний анхаарууштай дурсгалыг энэ хорвоод цааш нь бас үргэлжлэн амьдраах гэж түүний талаар өөрийн мэдэж байсан, сонссоноо цаасан дээр буулгахыг хүснэм.

	 

	 

	ХОЁРДУГААР БҮЛЭГ

	Үхэлгүй Голован эгэл хүн байсан билээ. Тун их содон царай нь хар багаас ой тойнд минь тусаад хэзээ ч мартагдашгүй үлдсэн юм. Хүүхэд үзсэн харснаасаа баттай сэтгэгдэл авч насан турхруугаа дурсах юм үлдээж чаддаггүй мэт ярилцдаг тийм насандаа би түүнтэй уулзсан боловч миний хувьд ондоо болсон юм. Тэр тухай миний эмээ юу гэж дурдсаныг дор сийрүүлье.

	«Өчигдөр (1835 оны 5 дугаар сарын 26) Гороховоос Машенька дээр (миний эх) ирлээ, Семен Пмитрич (миний эцэг) гэртээ байсангүй, хүн амины аймшигт хэргийг мөрдөн байцаалгахаар Елецэд томилон явуулжээ. Гэрт ердөө л бид, эмэгтэйчүүд, охин шивэгчин байлаа. Дэлбэгч (аавтай хамт) явчихсан, гэрийн зарц Кондрат л үлдсэн байсан, харин шөнө болоход захиргааны (аав зөвлөгч нь байсан губернийн захиргааны (манаач үүдний өрөөнд ирж унтдаг байв. Өнөөдөр Машенька арван хоёр цагт цэцэрлэгт орж цэцэг үзэх, кануфер услах гэж Николашааг (намайг) Аннад (одоо амьд байгаа эмгэн) тэврүүлээд авч явав. Тэгээд өглөөнийхөө цайг уух гэж буцаж ирээд Анна жижиг хаалга нээтэл Рябка нохой гинжээ чирсээр шууд дайран Аннагийн энгэр өөд асан савраараа тулан байж Аннагийн яг цээж рүү шууд  дайрахад Голован шилэн хүзүүн дээрээс нь шүүрэн барьж зоорины нүх рүү шидээд тэнд нь буудаж алаад хүүхдийн амийг аврав» гэжээ.

	Хүүхэд гэдэг нь би юм, ойноосоо хагас жил өнгөрч яваа хүүхэд өөртөө тохиолдсон явдлыг хожим нь санаж чадахгүй гэсэн хэчнээн баттай нотолгоо байдаг ч гэсэн би тэр явдлыг санаж байна.

	Тэр галзуу нохой хаанаас гарч ирсэн, Голован тэрийг төмөр шиг гараараа тэр дээр өргөж хөлийг нь сарвалзуулан багалзуурыг нь шахаж хамаг биеийг нь тэлчлүүлж байгаад дараа нь яасныг би мэдэхгүй, харин тэр агшныг... агшныг л санаж байна. Яагаад ч юм маш олон юм орны хөшиг, хаавч, цонх саваа модон дээр суусан бялзуухай давхийж байгаа, иш дээр нь толбо суусан мөнгөн халбагатай шилэн аяга энэ тэр гэнэт нэг зэрэг харагддаг харанхуй шөнийн гялбаанд цэлсхийхтэй л адил юм болсон билээ. Айхад аргал хөдөлнө гэгчээр айсны шинж тэр юм байх даа. Тэрхэн агшинд нохойн асар том хоншоорын хуурай үс, ув улаан нүд, ангайсан ам харагдаж, яг будсан юм шиг хөхөвтөр өнгөтэй аманд нь булингартай хөөс пиг дүүрэн үзэгдсэн бөгөөд арай л хав хийтэл хазаж амжаагүй байтал нь гэнэт хар хамар нь язвасхийгээд завж нь чихэндээ хүрэх дөхөж, бүлхийсэн багалзуур нь доороосоо хүний тохой мэт салгалан хөдөлж эхэлсэн нь одоо нүдэнд харагдах шиг илхэн байна. Тэр бүхний дотроос том толгойтой мундаг том хүн, галзуу нохойг барьж аваад явж байсан нь тодоос тод байна. Тэр хүн инээмсэглээд  байсан юм даг.

	Тэр бол Голован байжээ. Надад тун тод, сайн харагдаад байгаа учраас л дүрийг нь олигтой зураглаж огт чадахгүй бол уу гэж би айж байна.

	Голован бол Их Петр шиг өндөр, ханхар, туранхай, шөрмөслөг, нүүр бараан, дугариг, нүд цэнхэр, хамар маш том, уруул зузаан хүн байлаа. Толгойн үс, тайрмал сахал нь их өтгөн, бурштай давс шиг өнгөтэй. Толгойн үсийг ямагт богинохон засуулж, сахал хуузаа мөн хяргуулна. Голованы нүүрнээс тайван, баяртай инээмсэглэл хормын төдий ч эс арилах бөгөөд тийм инээд нүүрнийх нь бүхий л хэсэгт гэрэлтэх адил үзэгдэнэ. Нэн ялангуяа уруулд нь, ухаалаг бодь боловч ялимгүй ёжтой гэмээр харах нүдэнд нь тод илэрнэ. Өөр ил содон тэмдэг Голованд байгаагүй мэт буюу хамгийн наад зах нь надад л лав санах юм алга. Голованы эв дүй муутай энэ хөргийн дээр нэмж хэлүүштэй нэгэн зүйл гэвэл түүний алхаж гишгэхдээ хачин онцлогийг хэлэх хэрэгтэй билээ. Голован явахдаа хэзээд нэг тийш яарах адил маш хурдан хурдан алхах ба дэгдэн цовхчиж байгаа юм шиг жигдгүй явна. Хазганах биш нутгийнхны хэлээр «дэгэнцэх» буюу өөрөөр хэлбэл нэг хөлөө, баруун хөлөө чанга гишгэж, зүүнээрээ дэгддэг байлаа. Энэ хөл нь нугарахгүй, булчиндаа юм уу, үендээ пүрштэй мэт харагдана. Хиймэл хөлтэй улс л ингэж явдаг, гэтэл Голованы хөл хиймэл бус, гэхдээ тэр онцлог нь бас л төрөлхийн чанараас шалтгаалаагүй, өөрөө тийм болгосон агаад үүнд чухамхүү учрыг даруй тайлж үл болох нууц орших амуй.

	Голован тариачин маягаар хувцаслахдаа өвлийн тэсгэм хүйтэнд ч, зуны пүү халуунд ч хир тосонд хар даг болсон, хөлөө ороом урт гэгчийн нэхий дээл өмсөнө. Би л лав өөр хувцастай явахыг нь үзээгүй, аав минь тэр дээлийг нь «мөнх настай» гэж шоолдог байсныг санаж байна.

	Голован дээл дээрээ хазаарын цагаан товруу бүхий, олон газраараа бүр урагдаж халцраад цоорч, утас нь ярзайсан «чекмен» бүс бүсэлнэ. Харин бусад аливаа жижиг хүмүүсийг бодох нь ээ нэхий дээлээ их цэвэрхэн өмсдөг байв. Би Голованы өвөр дээр байнга сууж ярихыг нь сонсдог байсан болохоор тийм байсны нь хэнээс ч илүү мэдэж байсан, надад ч дандаа маш тайван тухтай санагддаг байсан юм.

	Нэхий дээлийнхээ захыг ер товчлохгүй, энгэрээ бүсэлхийгээ хүртэл задгай явна. Энэ нь Орловын тайж нарын хурлын гал тогоонд авчирч өгдөг цөцгийтэй лонхнуудаа хийдэг их зайтай «сав» болдог байлаа. Голован «чөлөөлөгдөж гараад» ермоловын үнээ авч хөлжих болсон цагаасаа хойш ийм ажил хийдэг болжээ.

	«Үхэлгүй мөнх» маань ханхар цээжиндээ украин хийцийн буюу өөрөөр хэлбэл урт эрээн бүчтэй цамц өмсөх бөгөөд босоо зах нь ямагт цав цагаан цэв цэвэрхэн байна. Цамцныхаа бүчийг туузаар юм уу заримдаа зүгээр ноосон даавууны ч юм уу, бүр эрээн даавууны өөдсөөр хийдэг болохоор тэр нь их зохиж, Голованы гадна төрхийг нэлээд дэгжин ёсорхуу байдалтай болгоно, өөрөө ч угаас ёсорхог байдалтай хүн л дээ.

	 

	 

	ГУРАВДУГААР БҮЛЭГ

	Бид, Головантай айл байсан юм. Орёл дахь манай байшин Тайж нарын гуравдугаар гудамжинд, Орлик голын эргийн нургаас тоолбол гурав дахь нь байлаа. Тэнд газар нь тун сайхан. Түймэр болохоос өмнө жинхэнэ хотын зах байжээ. Орликийн баруун сугаар, Их Василийн сүм хүрч төгсдөг хотын үндсэн хэсгийн энгийн хорооллын жижигхэн өмгөр байшингууд байв. Хажуу талаасаа уруудахад тун эвгүй эгц нурагтай, ар талаасаа, цэцэрлэгийнхээ цаагуур гүн гэгчийн жалгатай, цаана нь харагдах хээрийн бэлчээрт нэг дэлгүүр торойн харагдана. Тэнд өглөөгүүр хамгийн эрт нүдэнд өртдөг, ажиглахад сонирхолтой зүйл гэвэл цэргийн сургууль хийж, цэргийг зодож занчиж байгаа байдал билээ. Мөн тэр бэлчээрт буюу манай цэцэрлэгүүдийг жалганаас хайсаар тусгаарласан нарийхан зурвас газар гэж хэлбэл илүү таарах тэр газар Голованы зургаа долоон үнээ, мөн түүний «ермолов» үүлдрийн улаан бух бэлчээрлэдэг байв. Голован тоогоор цөөн ч подхийсэн үхэр сүрэгтээ бухаа зориулдаг байснаас гадна үхэртэй айлын аж ахуйн хэрэгцээнд «түр ашиглуулахаар» дөртэй бухаа авч явах учир түүгээрээ бас л олзтой байна.

	Хэдэн сүүтэй үнээ, эрүүл чийрэг бух нь Голованы амьжиргаа юм. Голован, тайж нарын клубт сүү, цөцгий нийлүүлдэг гэж би түрүү хэлсэн. Үнээ нь үүлдэр сайтай, эзэн нь дорвитой арчилдаг болохоор сүү, цөцгий нь гаргууд чанартай гэж нэрд гарч байлаа. Голованы үнээний сүүнээс гарсан тос нь өндөгний уураг шиг шар, өлтэй, амттай, цөцгий нь «гожгонохгүй» буюу өөрөөр хэлбэл цөцгийтэй лонхыг нь хоолойгоор нь доош харуулахад урсаж асгарах биш, харин өтгөн лооголдсон юм тасарч унана. Голован чанар муутай цагаан идээ нийлүүлэх гэж байхгүй учраас түүнтэй өрсөлдөх хүн байсангүй, бас тэр үед тайж нар сайн юм идэж чаддаг байсан төдийгүй оронд нь өгөх юмтай ч байжээ. Түүнээс гадна олноор нь өсгөн үржүүлж байсан голланд үүлдрийн онцгой том тахианыхаа өндгийг мөн клубт өгдөг байсан бөгөөд зарим тугалаа сайтар шахаж таргалуулж байгаад хэзээд цагийг нь олж, жишээлбэл тайж нар клубтээ хамгийн олноор цуглах буюу, язгууртнуудын өөр бусад онцгой тохиолдлын үед «тугал нийлүүлдэг» байлаа.

	Иймэрхүү аж ахуй эрхлэн, орловынхон урьд Паншин, Лаврецкий болон «Тайж нарын үүрийн» бусад эр, эм баатраас мэдэх болсон тийм сонин хүмүүст хүнсний зүйл нийлүүлэн тайж нарын оршин суудаг гудамж бараадах нь Голованд тун таатай байжээ.

	Гэхдээ Голован яг тэр гудамжинд нь биш, «захад нь» суудаг байв. «Головановын байшин» гэцгээдэг тэр нэг барилга нь тэр хавийн байшингуудын эгнээнд биш, гудамжны зүүн талын эгнээнээс доогуур, нургийн жижигхэн дэвсэг дээр байна. Тэр дэвсгийн талбай уртаашаа зургаа орчим, өргөөшөө ч мөн тэр орчим сажин ажээ.

	Тэр бол уг нь нэг үе доошоо сууж байсан бөөнцөг шороо боловч зам тулж очин зогсож хөрсжин бэхэжсэн хэр нь хэнд ч тулхтай түшиг болж чадахгүй, хэний ч өмч болоогүй байж. Тэр цагт бас иймэрхүү зүйл байх боломж байсан аж.

	Голованы барилгыг уг ёсондоо хашаа ч гэмгүй, байшин ч гэмгүй, тэр тасархайтсан бөөнцгөөр нэг болсон намхан том саравч л байлаа. Тэр хэлбэр дүрсээ олоогүй барилгыг нөгөө бөөнцөг доош суухаас аль өмнө босгосон байж магадгүй агаад тэр хавийн хамгийн ойр хашааны нэг хэсэг байсан боловч эзэн нь авах гэж хөөцөлдөлгүй харин ч зүрхлэг эрийн өгч чадах тийм хямдхан үнээр Голованд өгсөн байж мэдэх юм. Голован, хүнд эвийг нь олж тус хүргэхдээ их дуртай хүн байсан болохоор тийм нэг тусыг нь бодож тэр саравчийг зүгээр өгсөн юм гэнэлээ гэлцэж байсан шиг санаж байна.

	Саравчаа хоёр хуваасны нэг нь шавардаж шохойдсон, Орлик тийш харсан гурван цонхтой, түүндээ Голован таван бүсгүй хүнтэйгээ цуг сууна, нөгөө хэсгийг үнээ, бухынхаа байр болгожээ. Намхан дээврийнхээ хөндийд голланд эм тахиа, олон жил насалж, «шидэт шувуу» нэр авсан «шпан» азарган тахиагаа байлгана. Аз жаргал авчирдаг, дайсны гарт орсон улс орныг эгүүлэх, настай хүнийг залуу болгон хувиргах гэх мэт олон юманд тустай гэж дээвэртээ тахиан чулуу гэгч ургамал тарина. Тэр нь долоон жил ургаад азарган тахиа дуугарахаа болихтой зэрэг л боловсордог ажээ.

	Саравч нь асар том учир хүн суудаг, мал нь байрладаг аль ч хэсэг нь маш уужим зайтай боловч хэчнээн хичээвч дулаанаа барих гэж байхгүй. Ер нь дулаан байх нь бүсгүйчүүдэд нь хэрэгтэйгээс биш Голован өөрөө бол агаар хийн аливаа өөрчлөлтийг тоохгүй, өвөл зунгүй сүлжмэл бургасан дэвсгэр дээр малынхаа саравчинд өөрийн хайртай триполь угсааны Васька хэмээх улаан бухынхаа хажууд унтана. Ямар ч хүйтэнд даарахгүй өлчир нь энэ гайхалтай хүний онцлогийн нэг бөгөөд энэ чанараараа үлгэр домог мэт их алдрыг олсон юм.

	Головантай хамт суудаг таван эмэгтэйн гурав нь түүний төрсөн эгч дүүс, нэг нь эх, тав дахь нь Павла буюу заримдаа Павлагеюшка гэдэг авгай. Гэхдээ түүнийг ихэвчлэн «Голованы нүгэл» гэцгээнэ. Энэ үгийн утга учрыг ч ойлгохгүй байсан хүүхэд ахуй цагтаа би тийм үгэнд чих дассан байжээ. Миний хувьд тэр Павла ихэд эгэл, эелдэг сайхан зантай, одоо санахад нуруулаг, хацарт нь улаан ягаан өнгө бутарсан цайвар царайтай, гайхмаар хав хар сайхан хөмсөгтэй байсан юм даг.

	Насандаа дарагдсан өвгөн туркийн өмнө сөхрөн суусан зургийн перс эмэгтэйн хөмсөг л тийм хав хар, хавирган сар мэт байдаг сан. Манай хүүхнүүд тэр хөмсөгнийх нь нууцыг мэдчихээд надад аль язгуурын хэлж өгөхдөө Голован өөрөө өвс ургамлаар хүн эмнэдэг байсан, тэгээд Павлад сэтгэлтэй учраас түүнийгээ хүнд танигдуулахгүй гэж унтаагаар нь хөмсөгт нь баавгайн тос түрхсэн юм байж. Ингэсний дараа Павлагийн хөмсгөнд гайхмаар юм огт үгүй болсон нь аргагүй. Павла ч Голованд өөрийн эрхээр татагдсангүй гэцгээнэ.

	Манай хүүхнүүд үүнийг андахгүй мэддэг байв.

	Павла өөрөө туйлын номхон дөлгөөн эмэгтэй байсан болохоор «ямагт дуугай явна». Үнэхээр дуугай хүн гэдэг нь яах аргагүй үнэн, би л лав хамгийн чухал хэрэгцээтэй «сайн уу», «суу» «баяртай» гэдэг үгнээс илүү олон үг хэлэхийг нь ер дуулаагүй юм даг. Гэтэл тэр товчхон үгэнд нь хязгааргүй их баяр, сайн санаа, хайрлан өхөөрдсөн өнгө дүүрэн байдаг байлаа. Хоолойных нь намхан дуу, бор нүднийх нь харц, хөдөлгөөн бүр нь мөн л тийм байдлыг илэрхийлнэ. Ажилчин ангийн хүнд тун ч ховорхон үзэгддэг гайхмаар сайхан гартай байсныг нь санаж байна, гэтэл өөрөө Голованы тийм хөдөлмөрч гэр бүлийн дотор ч ажлаараа хамгийн гялалзуур эмэгтэй байж билээ.

	Тэднийх ажил ихтэй айл, «үхэлгүй мөнх» өөрөө өглөөнөөс үдэш орой болтол борви бохисхийхгүй. Голован бол малчин, ханган нийлүүлэгч, бяслаг шахагч байсан юм. Үүрийн гэгээнээр босож үхэр сүргээ хашаанаас шүүдэрт гаргаж мундаг хэдэн үнээгээ аль өвс ихтэй гуу жалгаар гилж идэшлүүлнэ. Манай гэрийнхнийг дөнгөж орноосоо босож байхад Голован өдрийнхөө сүү зөөхийг тушаачхаад оронд нь хоосон лонхнууд авчирч байдаг сан. Шинэ саамынхаа сүүг хувин хувингаар манай зоорины мөсөнд өөрөө авчирч хийгээд эцэгтэй минь юухан хээхэн ярилцаж байдаг сан. Намайг бичиг сурчхаад цэцэрлэгээр зугаалах болсон үед манай жижигхэн саравч дор аль хэдийн ирж суугаад хэдэн үнээгээ удирдаж байна. Саравчны тэр талынх нь нэг жижиг хаалгаар би орж очоод Головантай ярилцаж болно. Шашны номын зуун дөрвөн үлгэрийг их сайхан ярьж өгдөг байсан болохоор би тэр үлгэрүүдийг номоос ер уншилгүй түүнээс л мэдэж авсан юм даг. Бас өөр эгэл жирийн танихгүй хүмүүс заримдаа ирж зөвлөгөө авдаг байсан. Зарим нь ирж уулзмагц:

	— Голованыч минь, би их эрлээ шүү, надад зөвлөөч гэнэ.

	— Юу вэ?

	— Аа юу эс мундах вэ: аж ахуйд маань ийм тийм юм бүтэл муутай боллоо гэх юм уу эсвэл гэр орондоо нийцгүй юм боллоо ч гэх шиг.

	Голцуу л энэ сүүлчийн асуудлаар асууж зөвлөх гэсэн байдаг юм. Голованыч яриаг нь сонсох зуур уд сүлжих юм уу эсвэл үнээ малаа залж зандрах зэргээр хүний үг анхаарахгүй байгаа мэтээр үргэлж инээмсэглэж байснаа гэнэт цэнхэр нүдээ сөрвөсхийн харж,

	— За, найз минь, би муу зөвлөгч шүү! Бурхнаас зөвлөгөө өгөөч гэсэн нь дээр гэнэ.

	— Яаж дуудах вэ?

	— Ээ, найз минь, тун амархан: одоо л үхэхэд бэлэн байна гэсэн янзтай залбирч мөргө. За, чи ийм болоход яах вэ, надад хэлээч?

	Цаадах нь бодосхийснээ нэг юм хэлнэ дээ.

	Голован эсвэл тийм дээ гэнэ, эсвэл ингэж хэлнэ:

	— Би л бол, найз минь, үхэх дээр хүрвэл яах вэ гээч... гээд наргиантайгаар дандаа инээмсэглэж байж ярина.

	Хүмүүс яриаг нь сонсоод ямагт талархдаг байсныг бодохул зөвлөгөө нь их сайн байсан байж таарна.

	Ийм хүн, миний бодоход тэр үед гуч дөнгөж гарч байсан буюу яавч тэрнээс хэтрээгүй байсан хамгийн номхон дөлгөөн Павлагеюкад яавч «нүгэл» хиймгүй биш үү? Би тэр «нүгэл» гэдгийнх нь учрыг мэддэггүй байсан болохоор битүүлэг хар сэрээр Голован тэр хоёрыг доромжилдоггүй байсан юм. Гэтэл сэрдэх шалтаг байснаар үл барам байдлыг шүүн бодохул бүр ч няцаах аргагүй сүрхий хүчтэй шалтаг байжээ. Тэр эмэгтэй Голованы юу нь юм? Хар элгийн хүн. Үүгээр ч барахгүй бас өөр юм байж шүү: Урьд таньдаг, хоёул нэг эзнийд зарц байжээ. Голован түүнтэй суухыг хүссэн боловч өөрийг нь Кавказын баатар Алексей Петрович Ермоловынд2 зарц болгож өгөөд Павлаг орон нутгийн шийдвэрээр эмнэг сургагч Ферапонтад эхнэр болгон өгсөн учраас бүтээгүй юм байжээ. Голован зөвхөн сайн тогооч, нарийн боов хийдэг хүн байсан төдийгүй юм бүхнийг хийж чаддаг, аян замд гарсан ч авхаалж самбаатай жинхэнэ хэрэгтэй их тустай зарц байжээ. Алексей Петрович, Голованыг газрын эзэнд нь зохих үнийг нь төлж худалдан аваад бас чөлөөт хүн бол гэж Голованд золиосны мөнгийг нь зээлээр өгч байсан юм шиг ярилцдаг байлаа. Үүний үнэн худлыг би мэдэхгүй, гэхдээ Ермоловаас буцаж ирсэн хойноо удалгүй үнэхээр золиос төлж, чөлөөт хүн болж Алексей Петровичийг ямагт «ивээгчээ» гэх болжээ. Алексей Петрович нь Голованыг чөлөөт хүн болохтой нь зэрэг тугалтай сайхан үнээ бэлэглэсэн, тэрнээс уламжлан «ермоловын үйлдвэр» гэгчтэй болсон ажээ.

	 

	 

	ДӨРӨВДҮГЭЭР БҮЛЭГ

	Голован чухам хэдийд нургийн тэндэх саравчинд ирж нутаглах болсныг би огт мэдэхгүй боловч «чөлөөт хүмүүн» болоод тун удаагүй байхдаа, боолчлолд үлдсэн төрөл төрөгсдийнхөө төлөө махран хөөцөлдөх их ажилтай байхдаа тэнд ирсэн байх юм. Анх Голован өөрөө ганцаар чөлөөлөгдөж эх, гурван эгч дүү, хожим намайг асарч байсан авга эгч нь «хамжлагад» үлджээ. Тэдний энхрий хайртай Павла буюу Павлагеюшка нь ч бас л тийм байдалд үлдсэн байж. Голован юуны өмнө тэднийгээ бүгдийг нь золиосоор чөлөөлөхийг зорьсон боловч их мөнгө хэрэгтэй байжээ. Мэддэг чаддагаа бодвол тогооч болох буюу нарийн боов хийх ажил эрхэлж болох байсан авч өөр ажил, тухайлбал сүүний аж ахуй эрхлэх нь дээр юм гэж бодоод «ермоловынхоо үнээг» түшиглэж тийм ажил эрхлэх болжээ. Сүм хийдийн ёс дэгийг хэрэгсдэггүй молокан (сүүчин) хүн болохоор ийм ажил хийх болсон гэж бодох улс ч байлаа. Сүүний ажил дан хөөцөлдөхөөр нь зүгээр тэгж нэрлэсэн байж ч мэднэ, аль эсвэл итгэл бишрэлийн хувьд буюу бусад үйл явдлаараа баахан гажууд хачин байдалтай болохоор нь шууд тэгж нэрлэсэн байж ч мэднэ. Кавказад байхдаа сүм хийдийн ёс дэг хэрэгсдэггүй хүмүүстэй ходий байж тэднээс аар саар юм сурсан байж тун ч болзошгүй. Гэвч энэ бол хойно бидний өгүүлэх түүний хачин зан байдалд холбоотой зүйл билээ.

	Сүүний аж ахуй нь өөдөлж хоёр гурван жил болоход Голован хоёр үнээ, бухтай болж, дараа нь гурав, тэгснээ дөрвөн үнээтэй болж эхийгээ чөлөөлөх золиосны мөнгө олж, дараачийн жил бүр эгч дүүгээ нэг нэгээр нь чөлөөлж авсаар бүгдийг нь өөрийнхөө зай ихтэй боловч хүйтэн урцанд суулгажээ. Тийнхүү зургаа долоон жилийн дотор гэрийнхнээ бүгдийг чөлөөлж авсан боловч хөөрхөн хүүхэн Павла тэднийд ирж чадаагүй байж. Уг нь түүнийг чөлөөлөн авах бэнчинтэй байсан ч цаадах нь даанч хол байжээ. Хүүхний нөхөр эмнэг сургагч Харпон муу хүн байсан болохоор эзэн ноёндоо ямар нэг юмаар ад үзэгдэж, цэргийн хугацаагүй албанд хөөгдсөн байв.

	Тийм албанд байхдаа Храпон Москва орж гал командын морьтон буюу «уралдаач» болоод эхнэрээ авчруулахыг шаардсан ажээ. Гэтэл төдхөн тэндээ бас нэг өөдгүй юм хийсэндээ оргоод алга болсон юм санж. Хаягдсан эхнэр нь угаас зан авир зөөлөн аймхай ичимхий тул нийслэлийн хөл үймээн ихтэй амьдралаас хулчийж Орелд буцан иржээ. Энд ирээд хуучин газраа түшиж тулах хүн огт олдоогүй тул гачигдахын эрхээр Голован дээр ирсэн ажээ. Наадах нь уухайн тас хүлээж аваад, эх, эгч, дүү нарынхаа суудаг уужим өрөөнд хамт суулгажээ. Павлаг өөрийндөө тийнхүү оруулж суулгасныг, эх, эгч дүүс нь юу гэснийг би үнэндээ мэдэхгүй, юу ч атугай түүнийг оруулж суулгалаа гээд тэднийд ямар ч хэрүүл уруул болсонгүй. Бүсгүйчүүл бүгд хоорондоо туйлын эвтэй, тэр байтугай хөөрхий Павлагеюшкад их хайртай байцгаасан агаад Голован өөрөө бүгдийг адил халамжилж, ялангуяа эхийгээ гойд анхааран зуны цагт нялх хүүхэд бөөцийлөх адилаар тэвэрч гадаа наранд суулгана. Эх нь аймаар их ханиалгаж «туйлдаад» «амийг минь аваач» гэж залбирдаг байсан нь санаанд байна.

	Голованы эгч дүүс бүгд нас хижээл улс байв. Тэд ажилд нь тусалж үнээдийг нь сааж, хашаа саравчийг нь цэвэрлэнэ, тахиаг нь маллаж, ер бусын утас ээрч, дараа нь мөн ер бусын даавуу нэхнэ. Тэр даавуугаа тэгээд яадгийг нь би ер олж үзээгүй юм даг. Утас ээрэх ажлаа «нулимдах» гэж хачин муухай үгээр нэрлэнэ. Ээрэх ажилдаа хэрэглэх эдийг Голован хаанаас ч юм шуудайд хийж авчирна. Олон өнгийн цаасан утасны сагсайсан тасархай жижигхэн бөөн бөөн юмнууд л байдаг сан. Нэг бөөн нь уртаашаа нэг цунгаас дэлэм хэртэй. Нэг бөөн нь заавал том буюу жижгэвтэр зангилаатай юм уу бундуутай харагдана. Тийм юмыг Голован хаанаас олж ирдэг байсныг нь би мэдэхгүй, бодвол үйлдвэрийн л хаягдал байсан байлгүй. Эгч дүүс нь надад ингэж ярьдаг байсан,

	— Дүү минь, энийг чинь цаас сүлжиж ээрдэг газрынхан нэг зангилаан дээр хүрээд энэ хэрэггүй, бердонд3орохгүй гэж тастаж шалан дээр нулиман хаяхад нь дүү маань цуглуулж авчирдаг, бид тэрээр нь дулаан хөнжил нэхдэг юм байхгүй юу гэж ярина.

	Тэд, тэр тасархай жижиг утаснуудыг уйгагүй задалж хэсэг хэсгээр нь холбож эвхсээр уртаа гэгчийн эрээн цоохор утсыг урт ээрүүлд хурааж залган улам бүдүүн утас болгон нийтгээд хананд хэцлэн татаж ямар нэг өнгийг нь хажлагад ялгаж аваад тэр «нулимдсаараа» тусгай нэхүүрээр «нулимдсан хөнжлөө» нэхнэ дээ. Тэр хөнжил нь харахад одоо үеийн үстэй даавуун хөнжилөрхүү тус бүр хоёр эмжээртэй, их бие нь заавал боржиннорхуу өнгөтэй байна. Сүлжээснийх нь залгаа зангилааг аль болохоор дарах гэвч аргагүй мэдэгдэнэ, тэгэхдээ хөнгөн, дулаан, зарим нь бүр нэлээд гоё болсон байдаг юм. Бас ч хямд, ширхгийг нь нэг рубль хүрэхгүй үнээр худалдана.

	Голованы гэр бүлийн энэ гар үйлдвэр зогсолтгүй ажиллаж, нулимдас хөнжлөө ядаж цөхөлгүй борлуулдаг байсан бололтой.

	Павлагеюшка мөн сүлжиж нэхэх бөгөөд хөнжил хийлцэхээс гадна толгой хоргодуулж байгаа айлаа царайчилж Орликийн цаад эгц нураг хүрч ус зөөх, түлээ түүж авчрах гэхчлэн бас бус хамгийн хатуу хүтүү ажил хийнэ.

	Бүр тэр үед Орелд түлээ мод маш их үнэтэй байсан болохоор ядуу хүмүүс сагадайн хальс, аргал хоргол түлж утаа гаргах тул бэлдэж цуглуулах гэдэг тун амаргүй байжээ.

	Тэр бүх ажлыг Павла савхан хуруутай чөргөр гараараа хийхдээ нарт ертөнцийг перс хөмсөгнийхөө дороос харж, ганц үг дуугарахгүй дув дуугай явна. Өөрийг нь «нүгэл» гэж нэрлэдгийг мэддэг байсан эсэхийг нь би мэдэхгүй, ямар ч атугай хүмүүс зохиосон хоч нэрдээ баттай үнэмшээд тийм нэр өгсөн бөлгөө. Хайртай эмэгтэй хүн нь гэрт нь суухаар барахгүй өөрөө түүнд сэтгэлээ өгч эхнэрээ болгохыг хүсэн арга зам хайж байсан юм чинь өөрөөр хэлэгдэхийн аргагүй, «нүгэл» ч байхаас биш яана гэх вэ. Үнэхээр, би жижигхэн хүүхэд ахуй цагтаа Павлаг анх үзэхэд, түүнийг хүн болгон «Голованы нүгэл» гэцгээдэг байсан, гэхдээ Голован ингэж хэлүүллээ гээд нийтийн дотор нэр хүндэтгэлээ өчүүхэн төдий ч алдалгүй урьдын адил «үхэлгүй мөнх» нэртэйгээ байсан юм.

	 

	 

	ТАВДУГААР БҮЛЭГ

	Голованыг анх ганцаараа тугалтай «ермолов үнээтэйгээ» Орликт ирсэн анхны тэр жил нь «Үхэлгүй мөнх» гэж нэрлэх болжээ. Энэ нь дор дурдах нэлээд үнэн магад бүхий шалтгаантай байсан авч саяхан өнгөрсөн «прокофьевын» тахлын үеэр тэр тухай нэхэн санасан хүн нэгээхэн ч гарсангүй. Орелд зун нь ердийн ган гачиг болж, хоёрдугаар сард Агафья Коровницын ариун өдөр хот тосгоноор «үнээний үхэл» энд тэндгүй гарч эхэлжээ. Энэ нь ердийн хэрэг мэт болж «Прохладный вертоград»4 гэдэг түгээмэл номд бичсэнээр бол: «Зун шувтарч намар хаяанд ирмэгц жихүүн салхи үлээж эхэлнэ. Ингэмэгц хүн бүхэн хамгаас хүчирхэг бурхан ба түүний ариун тунгалгаас тунгалаг эх дагинад хамгаа даатган залбирч ариун загалмайн хүчээр хаацайллыг эрэх хэрэгтэй болж, зүрхээ барьж гуниг, аймшиг, хүчир бодлыг тэвчих хэрэгтэй болдог, яагаад гэх нь ээ эс чингэвээс хүний зүрх доройтож, төдхөн яр, загасны гурил наалдан тархи зүрхэнд харваж хүний биеийг муутган төлөөгүй үхүүлнэ». Энэ бүхэн манай байгалийн ерөнхий төрх байдалд ч өөрцгүй «намар цаг өтгөн хар манан босож, үдээс хойш салхи үлээж бороо орж дараа нь нар гарч уур чийг босоход гадаа салхинд гарахгүй, гэртээ гал түлж цонхоо хаагаад суух хэрэгтэй бөгөөд ер нь тэр хотод толгой хоргодох гэлгүй тэр хотоос гарч цэвэр газар очвоос сайн болой. Хэзээ буюу Голованыг «үхэлгүй мөнх» нэртэй болгож алдаршуулсан тэр тахал чухам ямар жил гарсныг би мэдэхгүй. Тэр үед тиймэрхүү аар саар юмаар хөөцөлддөггүй. Наум Прокофьевоос болж үүдсэн үймээн шуугиан шиг юм дэгдээдэггүй байв. Нэг нутагт гарсан гай гамшгийг тэр нутгийнхан тэндээ л бурхан ба түүний гэгээн тунгалаг эхэд залбиран даатгаж байснаар шувтарч, харин аль нэг нутагт ямар нэг завтай «сэхээтэн» их л нөлөөтэй байх тохиолдолд өөрийн дадсан эрүүлжүүлэх арга хэрэглэж: «утааг нь тараахын тулд хашаандаа царс модоор түүдэг сайтар асааж, гэртээ хурган шарилж, арц, хуурай навч мөчрөөр утаа тавих хэрэгтэй» гэжээ. Гэсэн ч энэ бүхнийг нэлээд чинээлэг сэхээтэн л хийх чадалтай тул түргэн үхэл сэхээтнийг аваачих биш харин гэртээ галлаад суух завгүй, задгай хашаанд царс мод түлэх чинээгүй хүнийг л аваачиж байв. Үхэл, өлсгөлөн хоёр гар гараасаа хөтлөлцөн хоёр биеэ дэмнэж байсан цаг юм. Өлсөж харангадах нэг нь харангадаж байгаагаа бараадаж, өвчтэй нэг нь «дорхноо» буюу төдхөн үхнэ, энэ нь ч тариачиндаа дээр байж. Удаан зовж тарчлахгүй, тэрийг эдгэлээ энийг эдгэлээ ч гэж дуулах юмгүй хэн л өвдвөл ганцаас бусад нь «төлөөгүй» үхжээ. Тэр ер нь ямар өвчин байсныг шинжлэх ухаанаар тайлбарлаагүй харин ардууд өөрсдөө, «өвөр» буюу «хор», эсвэл «шимэлдгийн бэлцрүү» буюу бүр зүгээр «бэлцрүү» гэцгээдэг байж. Уг нь тариа ургадаг хошуу нутгаас үүссэн нь тэнд тариа олдохоо болиход хүмүүс нь олсны шахдас идэх болсноос хамаг хэрэг үүсжээ. Карачев, Брянскийн хошууны тариачид шигшээгүй атга гурилаа нунтаглаагүй хальстай хольж идсэнээс өвчин нь өөр байсан боловч мөн л аминд өлзийгүй, гэхдээ «бэлцрүү» биш байжээ. «Бэлцрүү» анхлан малд туссанаа хүнд халдсан байна. «Хүний гэдэс доогуур буюу хүзүүгээр нь өвчтэй шарх сууж, биеэр нь хатгуулж, дотор нь унтаршгүй гал ноцох шиг төөнөж, өтгөнөөр нь цэлцгий юм үзэгдэн, амьсгал нь давчдан боох мэт цааш ч үгүй нааш ч үгүй болж, нойр нь нэг хүрвэл дандаа унтаад сэрэхгүй, дотор нь гашуун нясуун оргиж, бөөлжис цутгана; хүний царай зүс эрс хувирч шавар шиг болоод төдхөн мажийна. Тэр нь боом байсан байж магадгүй, эсвэл өөр ямар нэг яр байсан байж магадгүй, аль нь ч байлаа гэсэн хөнөөлтэй, эзтэй муу өвчин байсан бөгөөд дахин хэлэхэд хамгийн их тархсан нэр нь «бэлцрүү» гэдэг байсан юм. Бие дээр батга буюу ардуудынхаар «бэлцрүү» гарч толгой нь ногоорч улаан суурьтай болж хоногийн дотор мах тэр чигээрээ ялзран унаж эхлэхэд хүн төдхөн үхнэ. Түргэн үхүүлдэг болохоор нь «өлзийтэй өвчин» гэлцэнэ. Тарчилгаагүй, жинхэнэ тариачин хүнд таарсан гэмээр тайван үхэл байсан байх юм, гагцхүү амь тавин тавьтлаа их цангадаг байжээ. Өвчилсөн хүмүүсийн хүсдэг (гэх юм уу залбирдаг гэвэл дээр байх) гойд тал нь удаан өвдөж зоволгүй талийхдаа байжээ. Харин тийм номхон дүртэй атлаа өвчилсөн нэгийгээ бөөцийлөхөд аюултайгаар барахгүй боломжгүй байсан болохоор халуун элгийн хэн боловч өвчин туссан нэгэндээ өнөөдөр уух юм дөхүүлж өгсөн бол маргааш нь өөрөө «бэлцрүүтээд» нэг гэрийн дотор хоёр гурваараа зэрэгцэн үхсэн явдал цөөнгүй гарчээ. «Уух юм дөхүүлж өгөх» гэдэг тариачны маань цорын ганц халамж үзүүлдэг хүнгүй тийм өнчин өрөөсөн айлын хүн бол ямар ч тус хүртэж чадалгүй үхнэ. Тийм өнчин хүн анхлан толгой хавьдаа устай хувин тавиад өөрийн гараар шанагаар утгаж уусаар, дараа нь ханцуй буюу цамцныхаа хормойноос тасалж томоод усанд норгож хөхсөөр тэрүүнтэйгээ мажийна.

	Хувийн их зовлон бол нигүүлсэнгүй сэтгэлийн муу багш. Тэр бол ядах нь ээ эгэл өрөвдлийн хязгаараас дээш үл гарах ердийн дунд зэргийн ёс суртахуунтай хүмүүст муугаар нөлөөлдөг юм. Тэр бол өөрөө тэртэй тэргүй их зовж өөрөө тарчилж буйгаа бүрнээ мэдэрч байдаг зүрхний мэдэрцийг мохоодог. Гэсэн ч нэлэнхийдээ уй гашууд автсан тийм мөчид ард түмний маань эгнээн дундаас агуу уужим сэтгэлтэй, амь биеэ үл хайрлах аймшиггүй зоригтон баатрууд аяндаа гарч ирдэг байна. Жирийн цагт тэд мэдэгдэхгүй, олноос юугаараа ч ялгарахгүй атал хүмүүст «бэлцрүү» тусаад ирэхийн хамт ард түмнээс шилдэг хүмүүс шалгаран гарч гайхамшгийг бүтээхэд тэднийг үлгэр домгийн «үхэлгүй мөнх» мэт үзэх болдог байна. Голован тиймийн нэг нь болж анхны үхэл хиарлын үед товойн гарч ард түмний бодолд шингэсэн эндхийн өөр нэг гайхамшигт хүн худалдаачин Иван Иванович Андросовын нэр алдраас давжээ. Андросов ард олонд гамшиг зовлон тохиолдох бүрийд «дотнын туслагч» болж байсан учраас түүнийг бодь сэтгэлтэй, чигч шударга хүн хэмээн хайрлан хүндэлдэг, өөрөө ч үнэхээр ариун санаатай өвгөн байжээ. «Үхлийн цагт» ч тусалдаг байлаа, яагаад гэвэл бичсэнээрээ «эмчилдэг», «бүхий л зүйлийг хуулан бичиж олшруулдаг байв». Тэр бичмэл зүйлийг нь хүмүүс авч энд тэндгүй уншивч даанч учрыг нь ухаарахгүй, «хэрэглэж мэдэхгүй». Бичсэн зүйлд нь: «Хэрэв толгой дээр буюу бүсэлхийгээс дээгүүр өөр газар хатги гарвал хүрэн гүрвэлийн цус их хийгтүн; хэрэв духан дээр гарвал хэлний доторх цуснаас хийгтүн; хэрэв чихний буюу эрүүн дор аваас сефалийн шөрмөсний шингэн хийгтүн; хэрэв өвөр хавиар гарвал зүрх өвдсөнийх бөгөөд тэр талд нь хүрэн гүрвэл задал» гэсэн байна. «Сонстох нь муу» аливаа газар аваас ямар шөрмөс задлахыг тоочин бичсэн нь: «сафеновын» шөрмөс буюу «эрхий хурууны арын шөрмөс буюу спатик, хагас математик», буюу «үндсэн шөрмөс» авч, «тэдгээрээс цус гоожтол, өнгө нь ногоорч хувиртал нь «янзлаад хэрэглэгтүн» гэжээ. Бас «левкарь болон антель, тамгатай болон армен шороо; малмозийн дарс болон буглосовын архи, виницийн варень, митридат болон монюс-кристи чихрээр эмнэж, өвчтөн дээр орох хүмүүн бээр «амандаа дягилевын үндэс зууж, гартаа агь барьж, хамрынхаа нүхэнд сворбориновын цуу түрхэж, цуу шингэсэн олс уруулдаа тавьтугай» гэжээ. Яг албаны зарлигт ингэсүгэй чингэсүгэй гэж баахан бичиж биччихээд «хоёр санаатай юм» болгочихсон байдаг, үүнийг нь хэн ч ойлгохгүй. Тийм шөрмөс нь ч олдохгүй, малмозейн дарс, армен шороо, буглосовын дарс гэдэг нь ч олдохгүй, тэгээд сайн сэтгэлт өвгөн Андросовын бичсэн юмыг хүмүүс гагцхүү «гунигаа тайлахын тулд» уншдаг байв. Тэнд өгүүлснээс хэрэглэдэг зүйл нь гэвэл төгсгөлд нь: «хавтгай үхэл гарсан газар очих хэрэггүй, харин ч зайлан одтугай» гэж бичсэн үгс байжээ. Үүнийг нь олон хүн даган мөрдөж байсан агаад Иван Иванович ч өөрөө баримтлан гэртээ түлээ өрдөж, эмчилгээнийхээ бичгийг үүдээрээ шагайж өгчхөөд сэтгэлээ барин амандаа дягиль үндэс зууж сууна. Бугын нулимстай буюу безоор чулуу бүхий хүн л өвчтөн дээр орохдоо аюулгүй гэх боловч Иван Ивановичид бугын нулимс, безоор чулууны аль нь ч байхгүй, харин Болховын гудамжинд байдаг эмийн сангуудад тийм чулуу байж болох мэт боловч эмийн санчдын нэг нь польш, нөгөө нь герман хүн болоод орос хүнийг өрөвдөхгүй тул безоор чулуугаа өөрсдөдөө хэрэгтэй хэмээн хадгалдаг байж. Энэ нь нэлээд магадтай байсан бол уу, гэхдээ Орёлын хоёр эмийн санчийн нэг нь безоор чулуугаа гээчхээд замдаа тэр дороо, чих нь шарлаж, нэг нүд нь нөгөөгөөсөө жижиг болоод хамаг бие нь дагжин чичирч эхлэхэд тэр хүн хөлрөх юм сан гэж бодоод гэрийнхнийгээ хөлийн минь улд халуун тоосго тавь гэсэн боловч огт хөлрөхгүй байсаар хув хуурай цамцтайгаа үхжээ. Эмийн санчийн гээсэн чулууг олж авах гэж олон хүн эрж хэн нэг нь олжээ, гэхдээ Иван Иванович л лав олсонгүй яагаад гэвэл өөрөө бас үхжээ. Сэхээтнүүд цуу хэрэглэн амь нас алдахгүй явж, ядуусын хорооллын урц овоохойгоор «бэлцрүү» улам бүр ширүүсэж тэндхийн хүмүүс «газар сайгүй, ямар ч тусламж үзэлгүй» үхэж байсан тэр аймшигт үед, үхэл хиарлын ид үед гайхмаар зүрх зоригтойгоор гэнэт гарч ирсэн хүн нь Голован байжээ. Эмчлэх ямар нэг аргыг мэддэг байсан юм уу өөрөө бодож олсон юм уу бүү мэд, ямар ч болтугай өвчтэй хүмүүсийн хавдар дээр өөрийнхөө бэлтгэсэн «кавказ гоюу» гэгч нь олигтой тус болсонгүй. Голован, Андросов шиг бас эмчлээд эдгээж чадахгүй байсан хэдий боловч өвчин тахал гарсан урц овоохойнуудаар аймшиггүй орж халдвар авсан хүмүүст цэвэр ус уулгаж байсан төдийгүй тайж нарын клубт цөцгийг нь авч өгөөд үлдсэн сүүгээ тэдэнд өгдөг байж. Өглөө эрт хар үүрээр саравчныхаа дэгээнээс энгэртэй цамцаа авч өмсөөд Орлик голыг явган гаталж (энд завь байдаггүй байж) үхлүүт хүмүүсийн хатсан аманд цутгаж өгөх буюу амьдралын эмгэнэлт явдал нэгэнт төгсөөд сүүлчийнх нь хүний дээр үхлийн хөшиг буусан тийм айлын үүдэн дээр цэрдээр тоонолжин тэмдэг тавих гэж л лонхтой сүүнүүдээ барьсаар овоохой овоохой дамжин хязгааргүй их газар явдаг байжээ.

	Тэр цагаас хойш одоо хүртэл урьд нь олигтой мэдэхгүй байсан Голованыг харцсын бүх хороолол даяар их мэдэх болж ард түүнд их талтай болоод урьд тайж нарын зарц гоцго нар л нэрийг нь мэддэг байсан бол одоо ардууд ихэд хүндэтгэн ярилцаж, «талийгаач Иван Иванович Андросовын шийрийг хатааж буйгаар барахгүй, харин ч бурхан ба хүмүүсийн дунд илүү аятай» гэж үзэх болжээ». Харин Голованы аймшиггүй чанарыг төдхөн ер бусын их увдис гэж тайлбарлацгаан: Голован лав нэг юм мэддэг хүн, тэгээд тэр эмнэх домнох чадлынхаа хүчээр «үхэлгүй»... байсан гэлцжээ.

	Чухам тийм байсан нь хожим хойно мэдэгдсэн буюу тухайлбал: малчин Танька, Голованыг үнэмшихэд бэрх хачин увдистай байсан гэж хүн болгонд тайлбарлахад нь нэмэр болсноос гадна бас бус олон нөхцөл байдлаар нотлогдсон ажээ.

	Голованд тэр яр халдсангүй. Харц нарын хорооллуудаар өвчин хиаруулж байсан тэр бүхий л хугацаанд Голован өөрөө ч, бяруутай «ермолов» үнээ нь ч ер өвчилсөнгүйгээр үл барам хөөрхий ард олны тусын тулд халуун цусаа үл харамнан байж уг ярыг хууран мэхэлж, туйлдуулсан буюу нутгийн хүмүүсийн яриагаар «юу ч биш болгожээ».

	Эмийн санчийн гээсэн безоор чулуу Голованд байсан гэх ба чухам яаж олж авсныг нь хэн ч мэдэхгүй. Голован, эмийн санчид «нэг өдрийнх нь тосны» зөөхийг аваачиж өгөх үедээ тэр чулууг нь аваад нуучихсан байж магадгүй гэсэн таамаг яриа бас байжээ. Тэгснийг нь зөв, буруу гэж ярилцахгүй, тэр талаар хатуу шүүмжлэл гарсангүй, гарах ч учиргүй байв. Идэх юмыг бурхнаас бүгдэд хайрласан байдаг тул тийм юмыг аваад нуухад нүгэл болдоггүй бол нийтийг аврахад зориулсан анагаах юмыг авахад юу нь буруу байх билээ. Манайхан ингэж боддог, би ч тэгж л хэлэх байна. Голован, эмийн санчийн чулууг авч нуугаад сайн санаагаар христос мөргөлтөн бүгдийн тусын төлөө хэрэглэсэн байна шүү дээ.

	Энэ бүхнийг Панька анх олж мэдсэн гэж би дээр өгүүлсэн, түүний учир холбогдлыг нийт олны ухаан бодол тайлбарласан билээ.

	 

	 

	ЗУРГААДУГААР БҮЛЭГ

	Толгойных нь үс гандсан, доль Панька туслах малчин байж, малчны ерөнхий үүрэг гүйцэтгэхээс гадна бас өглөө бүр загалмайдсан үнээдийг шүүдэрт тууж гаргадаг байв. Тийнхүү нэг өглөө эртлэн явж байхдаа Голованыг ард олны дотор дээдлэн үзэх алдрыг нь мандуулсан үйлсийг нь олоод харчихсан юм байж.

	Энэ нь шижир алтан гартай, цалин цагаан мөнгөн хөлтэй, духан дээр нь нар мандсан, нуруунд сар гийсэн, тал бүрд нь од мичид мяралзсан агуу ухаант, арслан зүрхт залуу Егорий5 оросын бадмаараг өнгөт тарианы өргөн талбарт гарч ирэхэд өмнөөс нь чин ариун явдалт бурхны номтой хүмүүс бод, бог малаа туусаар угтан тосдог хаврын цаг байж таарна. Ногоо дөнгөж цухуйж байсан болохоор хонь, ямаа идээд цадахтай үгүйтэй, хэлээрээ ороож иддэг үхэрт бүр горьдолгүй, харин гуу жалга, нөмөр газраар ургасан агь, халгай томорсон тул өлсөхийн эрхэнд шүүдэртэй нь иднэ.

	Панька өглөө эрт нар битүү харанхуйгаар үхрээ тууж гарахдаа Орлик голын яг эрэг дагуулан гилсээр харцсын хорооллын цаанах, Тайж нарын гуравдугаар гудамжны яг өөдөөс харсан талд хүрэх бөгөөд түүнийх нь нэг талд «хотын» цэцэглэг гэцгээдэг налуу газрын цэцэрлэг, зүүн талд нь нутаг дээр Головановынх зассан үүр мэт харагдана.

	Өглөөгүүр, ялангуяа үүр цайхаас өмнө их хүйтэн, тэгэхээр нойр дутуу хүнд бол бүр ч хүйтэн санагдана. Панькагийн хувцас хунар нэл нүх нөхөөс болсон өнчин өрөөсөн хүнийх шиг муу байлгүй яах вэ. Жаал хүү ариун Федул илчээ соёрх гэж залбиран тал тал тийш хөрвөвч хүйтэн улам жиндүүлнэ. Нүд нь анилдаад ирэхтэй зэрэг салхи сэнгэнэн үүгээд сэрээчихнэ. Гэсэн ч залуу хүн өлчиртөө л давдаг байж: муу цамцаа толгой дээрээ алчуураар боох шиг нөмрөөд дугхийнэ. Сүмийн ногоон хонх хол, хэдэн цаг болсныг сонсохгүй, ойр хавь хаана ч хэн ч байхгүй, гагцхүү худалдаачны лашгар үнээнүүд янцаглах, Орлик голын усанд омголон алгана загас байсхийгээд цолгих сонсогдоно. Ноорхой цамцтай малчин үүрэглэнэ. Гэнэт сүвээ рүү нь нэг юм нудрах шиг болсон нь хамаргүй нохой6 бас л нэг нүх олсон бололтой. Панька давхийн, нойрмог нүдээ хөдөлгөн «Түнжин, хаачив» гэж хашхирах гэснээ больчихов. Тэр талын нургаас нэг хүн бууж ирж байгаа юм шиг санагджээ. Хулгайч, хулгайлсан юмаа шаварт булах гэж байж ч мэднэ. Хулгайчийг отож байгаад бажга алдуулдаг юм уу эсвэл «Боль цугтаа» гэж хашхиръя, эсвэл хаана хийхийг нь сайтар ажиглаж дараа нь өдөр болсон хойно Орликоор шумбаж гараад ганцаараа авчихвал бүр дээр юм гэж Панька боджээ.

	Панька Орликийн цаанах нураг өөд ширтэж байхад гадаа үүр дөнгөж тэмдгэрнэ.

	Гэтэл ёстой нэг хүн нургаас уруудан бууж ирээд усанд орох мөртөө явсаар байна. Усанд мөртөө хуурай газраар явж буй мэт пал цүлхийх чимээ ч гаргахгүй, зөвхөн таяг тулсан харагдана. Панька ихэд тэвдэнэ. Тэр үед Орёлынхон эрэгтэйчүүлийн сүмээс гайхамшгийг бүтээгч гарч ирэхийг хүлээхэд талбайн тэртээх шалбаагаас дуу хоолой сонстох болжээ. Энэ явдал «Никодивын оршуулгаас» хойхно эхэлжээ. Том лам нарын нэг Никодим энэ хорвоод амьд явах сүүлчийнхээ жилүүдэд бас нэг одон тэмдэгтэй болохын тулд хар муу санаа гаргаж байснаараа гаргууд нэр гарсан хүн болохоор дээдэст долигонож тун олон санваартныг, түүний дотор хүний ганц хүү байтугай гэрийн эзэн тахилч, банди нарыг хүртэл цэргийн албанд өгч байлаа. Тэднийг хотоос бөөн бөөнөөр нь нус нулимс болгон явуулж байлаа. Үдэгсэд нь ч өөрцгүй уйлалдан, ардууд өөрснөө далан давхар харвинт хар ламд дургүй мөртөө мөн уйлан хайлан тэдэнд өглөг өгч байлаа. Шинэ цэргийн дарга ч гэсэн нус нулимс болохыг болиулах гэж шинэ цэргүүдийг дуу дуулцгаа гэж тушаахад цаадуул нь өөрснөө зохиосон

	 

	Манай их лам Никодим 

	Маш хүйтэн сэтгэлтэй матар

	 

	хэмээн хоолой нийлүүлэн чангаар дуулж эхлэхэд дарга ч өөрөө нулимс унагасан мэт. Тэр бүхэн нус нулимсанд живж, эмзэгхэн сэтгэлтэй хүмүүст бол тэнгэрийг хилэгнүүлэм гай мэт бодогджээ. Үнэхээр тэдний тэр орилоон чарлаан тэнгэрт хүрмэгц Орелд «цуу» таржээ. Эхлээд «цуу» нь хэнээс гарсан, чухам юу гэсэн үг байсан нь олигтой мэдэгдэхгүй байсан боловч нэн удалгүй Никодим нас барж, сүмийн дор оршуулснаас хойш урьд тэнд оршуулсан нэг (Аполлос гэсэн шиг санагдана) хамбын илэрхий хэлж байсан яриа тархав. Урьд талийгаач болсон хамба, шинэ хөршдөө дургүй байсан болохоор өчүүхэн төдий эрээ цээргүйгээр шууд л: «Энэ үхээрийг эндээс зайлуул, энэнтэй хамт байхад амьсгаа минь давчидна» гэсэн гэхээр үл барам «үхээрийг» эс зайлуулбал өөрөө «зайлаад өөр хотод бий болно» гэснийг нь олон хүн чихээрээ сонссон гэлцэв. Баярын өмнө шөнийн мөргөлд очоод буцаж явахад хөгшин хамба «Үхээрийг аваач ээ» гэж уйлагнан хашхирахыг нь сонссон гэцгээнэ. Санаа сайт талийгаачийн хүслийг биелүүлээд өгөөсэй гэж сонссон бүхэн хүсэх боловч ард түмний гачаал хэрэгцээг тэр болгон анхааран эс үздэг дарга нар Никодимыг авч хаяхгүй байсан болохоор нэгэнт ил гарч байсан санваартан хэдийд ч «хашаанаас гарч мэдэх» байв.

	Эдүгээ тэр таавар нэгэнт үнэнтэй болсныг нэгэн ядуу малчин жаал ч түүний гарч явахыг үзээд ихэд гэлмэсэн тул саатуулж тогтоох нь бүү хэл, санваартан хэрхэн хааш алга болохыг нь ажиглаж чадсангүй гэнэ. Үүр дөнгөж гийн эхэлж байжээ. Гэрэлтэй болоход хүн зориг орж, зориг орохтой зэрэг сониуч зан нь хүчтэй болдог газар. Панька тэр хачин амьтныг дөнгөж саяхан гатлан гарсан усны зах дээр очъё хэмээн хүрч очвол том гэгчийн хаалганы нойтон самбарыг урт модоор эрэгт тулган тогтоосон харагджээ. Ингэхлээр санваартан биш, харин үхэлгүй Голован л усаар явж эцэг эхгүй өнчин хоцорсон ямар нэг хүүхдүүдийг газрын хөрсний дороос сүүгээр тэжээх гэж явсан хэрэг. Энэ Голован ер нь унтдаг бол уу? Хаалганы өрөөсөн самбар мэтийн ийм юмаар ийм эр хүн яаж хөвдөг байна? Орлик гол их мөрөн биш, ус нь доод биеийн цөөрөмд шингээд шалбаагийн ус шиг шалихгүй атал хаалганы самбар дээр суугаад хөвж явна гэдэг чинь юу гэсэн үг вэ? гэж Панька гайхахын ихээр гайхжээ.

	Панька өөрөө туршиж үзье гэж бодоод хаалган дээр гарч, модыг нь гартаа барьж тэгс ингэсхийсээр цаад эрэг дээр гарч, үүр нэгэнт сайн цайсан болохоор Голованы байшинг үзэхээр буухад Голован яг тэр агшинд тэр талаас нь: «Хүүе! Миний хаалгыг хэн аваад явчхав аа! Буцааж аль!» гэж хашхирчээ.

	Панька зүрхгүй, бараг хүн болгонд загнуулж байдаг болохоор айгаад Голованд салыг нь буцааж өгөхийн оронд тэнэгтэж юу юугүй зугтан голын үй олон шавар цүнхээлийн нэгэнд ороод нуугдчихжээ. Голован хэчнээн дахин дуудавч Панька тэр нүхэндээ хэвтсээр гарч ирсэнгүй. Тэгэхээр нь Голован хөлгөө олж авахаас өнгөрлөө гэж бодоод урт дээлээ тайлж, бараг шалдагнан хувцсаа бүсээр ороож баглан толгой дээрээ тавиад Орликийг гаталжээ. Ус нь бүлээсэж амжаагүй хүйтэн байж.

	Панька, Голованд харагдаж зодуулахгүйг бодовч төдхөн анхаарал нь өөр нэгэн зүйлд татагджээ. Голован гол гаталж гараад хувцаслаж эхлэх гэтэл зүүн хөлийнхөө өвдөг доогуур шагайж хараад хувцаслахаа болив.

	Панькийн нуугдсан нүх нь ойрхон байсан болохоор биеэ далдалж болох бөөн шаврынх нь цаанаас юм бүхэн ил байв. Ядахдаа үүр манхайн цайж нэгэнт гэрэл гэгээ орсныг хэлэх үү, гэхдээ хотын ихэнх хүн дугжирсан хэвээр авай. Харин хотын цэцэрлэгийн тэнд нэг залуу хадуур барин гарч ирээд халгай хадаж сөөлжүүлэн хурааж эхлэв.

	Голован, тэр хадланчийг олж харан босож, нэг гарт цамцаа барьсаар:

	— Ээ, хүүхээ, хадуураа бушуухан өгөөдөх! гэж хашхирав.

	Жаал хар хүү хадуураа авчирч өгөхөд Голован:

	— Надад томхон нэг даливс тасалж аваад ир гэв. Тэгээд тэр хар хүүг цааш эргэмэгц хадуурыг бариулаас нь салгаж аваад дахин явган сууж өрөөсөн гараар хөлийнхөө булчинг татаж ирснээ нүд ирмэхийн зуур тас огтлов. Голован, хөдөөгийнхний хийдэг бингийн чинээ тэр огтолсон махаа Орликийн усанд шидмэгц шархаа хоёр гараар атгаад, ойчоод өгөв.

	Үүнийг нүдээр үзсэн Панька бусад бүхнийг мартаж огло харайн босоод хадланчийг дуудав.

	Хоёр хархүү Голованыг гэрт нь авчрахад сая ухаан орж тэр хоёрыг нэг хайрцгаас нүүр гарын хоёр алчуур гаргаж аваад шархаа аль болох чанга боо гэхэд наад хоёр нь байдаг бүх хүчээ гарган цусыг нь тогттол чангалжээ.

	Голован, тэр хоёрыг надад хувинтай ус, шанага дөхүүлж өгөөд ажилдаа явцгаа, ийм юм боллоо гэж хэнд ч битгий хэлээрэй гэжээ. Гэтэл цаад хоёр нь айж чичирсэн амьтад явмагц тааралдсан хүн болгонд ийм юм боллоо гэж ярьчихжээ. Түүнийг сонссон хүмүүс Голован тийм юм хийхдээ зүгээр чингээгүй, харин эгэл хүмүүсийг өрөвдөж элэг эмтрэхдээ бие махныхаа тасархайг жижигхэн Орликоос аваад Ока хүртэл Окаас Ижил мөрөн хүртэл оросын бүхий л гол мөрнөөр, уудам Каспийн тэнгис хүртэлх Их Орос орон даяар хохирон зовж яваагийн тэмдэг болгож ингэснээр бүхний өмнөөс гашуун зовлон амсавч өөрөө ингэлээ гээд үхэхгүй, яагаад гэвэл гарт нь эмийн санчийн амьд чулуу буй бөгөөд өөрөө «үхэлгүй» хүн юм гэж шууд гадарлацгаажээ.

	Энэ яриа бүгдийн санаанд нийцэж, нээрэн ч ёсоор гүйцэлдсэн гэж бодохдоо миний хэлсэнчлэн: түүнд чингэх зүй ёсны шалтгаан байсныг сайтар нягтлан хайхгүйгээр харин ч хамгийг өөрсдийн санаагаар зохиож жинхэнэ болсон явдлыг үлгэр домог шиг юм болгохын хамт бодь сэтгэлт жирийн хүн Голованыг ялагдашгүй сахиустай, юунд ч зориглосон хаана ч үхэхгүй увдистай, арш мэт домгийн шидтэн болгожээ.

	Хүмүүсийн хов яриа ийм байсныг Голован мэдэж байсан юм уу, үгүй юм уу, бүү мэд. Гэхдээ, хүмүүс гагцхүү сайн санаат ид шидтэнээс асууж лавлах, хүсэж гуймаар юмаа асуудаг, гуйдаг байсныг нь бодохул өөрөө мэддэг байсан гэж би бодож байна. Тиймэрхүү олон асуултад өөрөө «тус болох зөвлөгөө» өгдөг, ер нь ямар ч юм гуйсан уурладаггүй байжээ. Харцсын хорооллоор очиж хүн, малын эмч, инженер, зурхайч, эмийн санч болж явдаг; гурван хүнд түрхэж хүрэх нь нэг зэс зоосны үнэтэй «ермоловын тос» гэгч бас нэг янзын тосоор хамуу, хомхрууг эмчилнэ; давсалсан өргөст хэмхээр толгойн халууныг дарна; эмийн өвсийг Иванаас хагас Петр7 хүртэл түүдэг хугацааг мэднэ; «ус заахдаа» буюу өөрөөр хэлбэл худаг хаана ухвал ус гарахыг гойд сайн мэднэ. Тэгэхдээ хэзээ л бол хэзээ мэдэж болдог биш, гагцхүү зургаадугаар сараас ариун Федор Худагчныг8 хүртэлх хугацаанд «ус жижигхэн судаснуудаар явж буй нь сонстоход» мэдэж болдог гэнэ. Голован хүнд хэрэг болох бусад бүх юмыг хийж чадах байсан боловч «бэлцрүүг» зогсоохын тулд аливаа бусдыг үйлдэхийг тэнгэрт нэгэнт тангарагласан бөгөөд түүнийгээ цусаараа нотолж, хатуу чанд баримталсан ажээ. Ингэсэнд нь бурхан түүнийг ихэд таалан ивээсэн гэх агаад учир мэдэх хүмүүс Голованаас хэрэггүй юм ердөө ч шалгаадаггүй байна. Манай ардын ёсонд ер ийм журам бий л дээ.

	Хүмүүс өөрийг нь ид шидтэн гэж ярилцахад Голован нэг их тоохгүй байсан болохоор өөрийн тухай буй болсон тэр бүх цуурхал яриаг устгах гэж огтхон ч оролдсонгүй. Оролдоод ч дэмий гэдгийг мэдэж байжээ.

	Виктор Хюгогийн «Тэнгисийн хүмүүс» романы хуудсыг шүлс залгин амтархаж байхдаа Жильят хэмээх өөртөө билгүүн тод шаардлага тавих атлаа бусдыг халамжлан өөрийгөө дээд зэргээр хэрэгсэхээ больдог тийм баатар гарахыг уншаад түүний аугаа дүр, түүнийг дүрсэлсэн чадварыг нэн их гайхан биширснээр барахгүй Голован гэдэг нэртэй миний мэдэх амьд нүүр царайгаараа одоо хэр нь байгаа хүн маань Гернсейгийн баатартай ав адилхныг нь бодоод нэн их гайхан биширсэн билээ. Тэр хоёрын сэтгэл нь нэг, хоорондоо төстэй зүрх нь амь гүжрэн цохилно. Тэр хоёрын хувь заяа ч нэг их ялгаагүй ажээ: хоёул чухам дэндүү цэвэр, ариун тунгалагтаа насан турхруу бусдад огт үл ойлгогдон, хэн нь ч ганц дуслын чинээ хувийн жаргал эдэлсэнгүй ээ!

	 

	 

	ДОЛООДУГААР БҮЛЭГ

	Голован, Жильятын адил «сүсгийн хувьд эргэлзээ бүхий» юм шиг.      1

	Түүнийг хагарал гаргагч ямар нэг этгээд гэж бодоцгоодог байсан байна, гэхдээ энэ бол бас ч гайгүй хэрэг, яагаад гэвэл тэр үед Орелд өөр өөр сүсэг бишрэлтэй хүмүүс олон байж (одоо ч байгаа); зүгээр хуучин сүсэгтэн, зүгээр биш зүйртэй хуучин сүсэгтэн, бас федосеевчүүд, «пилипончууд», загалмайлагсад, түүнчлэн явцуу үзэлтэн, бас иргэний шүүхээр алс газар цөлөгддөг «бурхны хүмүүс» чаралба нар гэгчид байсан юм. Гэвч тэр хүмүүс бүгд сүрэг сүргээ гуйвалтгүй дагаж аливаа өөр сүсгийг эрс буруушаан зүхэж байлаа (зөвхөн мөргөл үйлдэх цавлахдаа нэг нь нөгөөгөөсөө ялгаатай байж тус бүр өөрсдийгөө «үнэн мөний замд байгаа» гэж бодоцгооно). Гэтэл Голован хамгийн сайн замын тухай ч жинхэнэ юу ч мэдэхгүй байгаа мэт явж, гуйсан хүн болгонд ялгаж гадуурхалгүйгээр өөрийнхөө идэх талхны булангаас эмтэлж өгөхөд манайд ор гэсэн болгоныд орж өгсөн хоолыг нь иднэ. Хот сахих цэргийн еврей Юшкагийн хүүхдүүдэд ч Голован үнээнийхээ сүүнээс өгнө. Ард олон Голованд хайртай тул Христосын ёсонд гаж иймэрхүү явдлыг нь ч ямар нэг учраар тайлбарлан уучилна, жишээ нь: Голован, еврей нарын чандлан нууж шүүхэд очвол худал булзааран мултарч болох «Йудагийн уруул» гэгчийг нь юм уу, эсвэл еврей нарын цангааг дарж архи уухгүй болгодог «үсэрхэг ногоог» нь Юшкагаас салгаж авах санаатай л аргадаж байгаа хэрэг гэж ухаарна. Харин хүний жинхэнэ бүх чанарын хувьд хамгийн нэр муутай зэсчин Антонтай нөхөрлөж байсны учрыг огт олдоггүй байж. Тэр хүн хамгийн ариун нандин асуудлаар хэнтэй ч санал нийлэхгүй атал нарны бүсний хэсэг гэсэн хачин үзэл гаргах буюу тэр бүү хэл бас юм үүдлэн зохионо. Антон, хорооллын нэг байшингийн дээврийн хоосон тасалгаанд сарын хорин таван мөнгө төлж суух боловч тэндээ хачин аймшигтай юм хадгалах тул тэднийхээр Голованаас өөр хүн ер орж гарахгүй. Антон тэндээ «нарны бүс», бас «нарнаас гал гаргаж авдаг» шилтэй байж. Түүнээс гадна дээвэр дээрээ гарах нүхтэй, шөнийн цагт түүгээрээ гадагш гараад яндангийн дэргэд муур шиг суучхаад «татах дурангаа» гаргаж ирэн хүн амьтан дуг нойрсдог цагаар тэнгэр ширтдэг гэнэ. Ялангуяа нарны бүсний бүх од үзэгдэх шөнө Антон тэр багажаасаа сална гэж огт үгүй. Эзнийдээ зэсийн ажил хийчхээд гүйх шахам хүрч ирмэгц дээврийнхээ байранд орж дээрх нүхээрээ гарч хараад тэнгэр цэлмэг байвал шөнөжин тэнгэр ширтээд хэдэн хоног дараалан сууна. Хэрэв Антон эрдэмтэн буюу ядах нь ээ герман хүн байсан бол чингэхийг нь уучилж болох байсан, гэтэл эгэл орос хүн байсан болохоор чингэхийг нь болиулах гэж зөндөө оролдоцгоон урт модоор чичих буюу малын баас шивх, үхсэн муур шидэх зэргээр гоочилдог байсан боловч мань эр огт тоохгүй, тэр ч бүү хэл тэгж гоочилж байгааг нь ч анзаардаггүй байж. Хүн бүхэн шоолон инээлдэж «Зурхайч» гэнэ, нээрэн ч «зурхайч9» байж. Номхон маш шударга, харин өөрийн гэсэн бодолтой хүн байлаа. Дэлхий эргэдэг учраас бид заримдаа толгойгоороо доошоо харсан байдаг гэнэ. Ингэж хүн бүхэнд мэдээж зүй бусын балай юм ярилаа гэж Антоныг зодож тэнэг амьтан гэцгээдэг байж. Нэгэнт тэнэг гэгдсэн болохоор манайханд тийм нэр хочтой хүмүүсийн эдэлдэг ашигтай эрх ямбаа болдог сэтгэлгээний эрх чөлөөг эдлэх болж бүр ч ухаанд багтамгүй даварчээ. Антон оросын хаант төрийг Долоодог Данилын10 зөгнөлөөр мэргэлэхийг хүлээн зөвшөөрөхгүй, харин «арван эвэрт араатан» бол бодит юмыг хийсвэрлэсэн ойлголт, гэтэл долоон бурхан гэдэг араатан бол дуранд харагддаг одон орны эрхэс гэнэ. Түүнчлэн «бүргэдийн жигүүрийн» тухай, хомигор тавгийн тухай ба христосын эсрэг хэвлэлийн тухай үнэн бишрэлт шашинд огт үл нийцэх байдалтай ойлгодог байжээ. Гэтэл түүнийг нэгэнт ухаан мунхаг тэнэг гэж үзсэн тул тэр бүхнийг нь уучилна. Гэрлэх завгүйгээс эхнэргүй хоцорч, эхнэр авлаа гэхэд тэжээх юмгүй, тэгээд ч зурхайчтай ямар тэнэг хүүхэн суух бил ээ? Гэтэл Голован ухаан бүрэн, гэхдээ зурхайчтай үерхэхээр үл барам дооглож шоолох ч үгүй, харин ч шөнийн цагаар одон орон харах дээвэрт хоёул гарчхаад тэнгэрийг ээлжлэн дуранддаг байж. Шөнө болмогц яндан дурангийн дэргэдээс салахгүй тийм хоёр хүнийг ойр хавьд нь байдаг хүсэл мөрөөдөлт мухар сүсэгтэн, анагаахын мэргэд шашны солиот, сэжигтнүүд... юу гэж бодох нь ойлгомжтой. Бас, ядах нь ээ, Голован, угаас ямар жасын хүн болох нь үл мэдэгдэх тийм нөхцөл байдлаас... хүмүүс Голованыг нэлээд хачин хүн юм гэж бодох ажээ. Хүйт даасан овоохой нь бусдаас сондгой орших тул шашны ямар ч эрх баригчид түүнийг өөрийн харьяалалд оруулан тооцож чадахгүй байсны дээр Голован өөрөө тэр талаар санаа үл тавих агаад хэрэв сүм жасынх нь тухай шамдан хоргоовол,

	— Би чинь бүхнийг захирагч бүрэлбааны жасын хүн байхгүй юу гэж хариулах бөгөөд гэтэл тийм хийд бүх Орел даяар эрээд ч олдохгүй.

	Нөгөө нэгээс нь ямар жасынх вэ гэж асуухад хуруугаа гозойлгож тэнгэр өөд заагаад,

	— Тэнд, гэдэг байсан нь тэр хоёрын хариу мөн чанартаа адилхан байжээ.

	Голован аливаа итгэл бишрэлийн тухай сонсохдоо дуртай боловч тэр талаар өөрөө юу ч гэж боддоггүй юм шиг байх ба хэрэв «Алинд нь биширдэг вэ?» гэж шалгаавал: «Бүгдэд үзэгддэг атлаа үзэгддэггүй ганц тэнгэр эцэг, бүхнийг захирагч бүрэлбаанд биширдэг» гэнэ.

	Энэ бол займчсан хариу л даа.

	Гэхдээ, Голованыг явцуу үзэлтэн буюу сүм хийдээс зайлсхийсэн хүн гэж бодвол дэмий билээ. Тэр ч бүү хэл «сэтгэлээ даатгана» гэж Борисоглеб сүмийн Петр ламтан дээр очдог байсан хүн. Очоод:

	— Ламбугай минь, би нэг л бишдээд байх шиг байна, шившгийг минь дуудаадах гэдэг байж.

	Манайхаар орж гардаг байсан тэр Петр ламбугай миний санаанаас гардаггүй юм. Эцэг минь юу ч билээ нэг үгийн далимаар Голованыг тун сайхан сэтгэлтэй хүн юм даа гэхэд Петр ламбугай,

	— Цаснаас ч цагаан сэтгэлтэй гэдэгт эргэлзэх хэрэггүй гэж билээ.

	Голован эрхэм дээд үзэл бодолд дуртай бөгөөд Поппе11-г мэддэг байж, гэхдээ зохиолыг нь уншиж үзсэн хүмүүс зохиогчоо мэдлээ гэдэгтэй адилгүй мэднэ. Огт өөрөөр ухаарна. Мөн л Алексей Петрович Ермоловынхоо бэлэглэсэн «Хүний тухай туршлага» гэдэг яруу найргийг сайшаагаад бүхэлд нь цээжилчихсэн байжээ. Голован хаалганы шанаа түшиж зогсон ямар нэг гунигтай шинэ явдлын тухай яриа сонсож байснаа гэнэт:

	 

	Эрхэм Болинброк, бидний бахархал нэг 

	Энэ бүх жолоогүй төөрлийн гэм нь нэг 

	 

	гэж дуу алддаг байсан нь миний санаанд бас байна.

	Голован мэтийн тийм хүн Поппегийн шүлгийг сав л хийвэл уншаад унадаг байсныг уншигч гайхваас дэмий бөлгөө. Тэр үе цаг ширүүн байсан авч яруу найргийг нийтээр амтархаж, аугаа үг нэг бүрийг нь эгэл харчуул ч эрхэмлэдэг байж. Бүр ноёдоосоо боолоо хүртэл шүү. Гэвч одоо би аливаа дэмий балай юманд итгэхээргүй хүмүүсийн бодолд ч эргэлзэх аргагүй тодорхой санагдах тийм нэгэн явдал, Голованы түүхэнд гарсан хамгийн том явдлын тухай хэлэх гэж буйг сонсмуу. Голованыг урьдын нэг цагт тийм ч цэвэр хүн байгаагүй юм гэнэлээ гэлцэнэ. Тэр нь ч гэв гэнэт, гэхдээ их л эрс хурц байдлаар илэрсэн ажээ. Хэний ч нүднээ олигтой хүн гэж харагдахгүй мөртөө Голованд учиргүй их дээрэлхэж түүнийг эрх дураараа тархидах нэг этгээд Орелын талбайд гарч иржээ.

	Тэр этгээд болон түүний гарч ирсэн түүх нь тэр цагийнхаа ёс заншлын түүхэнд бишгүй олонтоо үзэгддэг зуурдын явдал, бас ч өнгө жавхаагүй бус ахуйн нэгэн үзэгдэл байлаа. Тэгээд (түр зуур ялимгүй хадуурч ярихад) Орелоос ялимгүй алс, эрэг нь хивс дэвссэн мэт өвс ногоо бүхий намуухан урсгалт голтой, эндхийг бодох нь ээ илүү дулаан уур амьсгалтай зах хязгаар нутагт, өдөр тутмын ажил явдал гэх юмгүй, ардын «сүсэг бишрэлийн найр болдог» тийм газар, юм бүхэн нь үнэхээр юм бүхэн нь шашны өвөрмөц ёс горимын дагуу явдаг агаад шашны өвөрмөц ёс горим нь хамаг юмыг нь онцгой тод товгор, сэргэг шинжтэй болгосон тийм газар амуй. Бид шинэ санваартны хүч чадлыг нээх ёслол дээр эрхбиш байлцах учиртай, тийм ёслолыг тэр үеийн нийгмийн янз бүрийн төлөөлөгчид агуу их ач холбогдолтой үйл явдал хэмээн үздэг байв. Харин эгэл хүмүүст тэр нь үнэн туульс буюу тэр үеийн нэг уран илтгэгчийн хэлснээр «сүсэг бишрэлийн ариун найр болдог» байжээ.

	 

	 

	НАЙМДУГААР БҮЛЭГ

	Баяр ёслолыг нээх цагт болсон хөл хөдөлгөөнийг тэр үед хэвлэгдсэн ганц ч өгүүллэг тэр чигээр нь харуулж чадахгүй. Уг явдлын шинэ боловч өөдгүй талыг нь орхидог байв. Одоогийнх шиг шуудангийн тэргээр буюу төмөр замаар яваад хүнд хэрэг болох юм бүхэнтэй мөртөө бас ч үнэ хөлс гайгүй тийм тохилог зочид буудалд буудаг амар жимэр аялал биш байжээ. Тэр үед аялал нь эрэлхэг гавьяаны хэрэг болдог байсны дээр сүм хийдэд баяр ёслолоор угтах тийм ариун үйлсийн эрэлхэг гавьяаны хэрэг болдог байв. Бас тэр ёслолд ард олны гэнэн чанараар хязгаарлагдмал сүм хийд-ахуй амьдралын янз бүрийн өнгө нэвт шингэсэн онцгой алаг цоохор олон хүсэл мөрөөдөл, амьд үзэл санааны эцэс төгсгөлгүй эрмэлзлийг илэрхийлдэг байв.

	Тэр ёслолд оролцохоор Орёлоос олон хүн явав. Наймаачид хэн бүхнээс илүү тэмүүлдэг байсан нь аяндаа илэрхий бөгөөд дунд гарын газрын эзэд ч тэднээс хоцрохгүй байсан ба ялангуяа эгэл ардууд бөөн бөөнөөрөө ирнэ. Тэд явгаар явна. Гагцхүү «тоо бүрэн» очих гэж тэнхээгүй нэгээ авч яваа нь ямар нэг муу адасга хөллөсөн явна. Заримдаа тэнхээгүй нэгийгээ үүрээд ч явдаг байснаас гадна замын дэн буудлууд тэднийг нь бүхий л талаар хямд хөнгөвчлөлтэй буюу заримдаа бүр үнэ хөлсгүй үйлчилж байсан байх юм. Зориуд өвчтэй мэт царайлах явдал ч цөөнгүй гарч нүднийхээ жалхыг буулгасан, гурван хүний хоёр нь ээлжээр тэргэн дээр явах нь өглөг хишгийн лав, шар тос болон ёс горимын бусад юмнаас хүртэх хүслийнх бөлгөө.

	Ингэж байсныг нь миний бие тогтсон загвараар хуулсан, хэвлэсэн юмнаас биш, харин «амьд үзвэрээс» үүссэн үнэн ярианаас, бас үнэнийг тэр цагийн их санаат худалч явдлаас илүү эрхэмлэдэг хүнээс сонссон билээ.

	Хөл хөдөлгөөн нэн их болж замд тааралдах Ливни, Елец хотын буурчийн газар, зочид буудлууд ч нэгээхэн сул оргүй ямагт пиг дүүрэн байх тул ихэс дээдэс сүйхэндээ хоноглох явдал гардаг байж. Замын дагуу овьёос, өвс, будаа бүгд үнэ хадаж, дуртгал яриаг нь миний бие ашиглан буй эмээгийн маань үгээр бол тэр үеэс манай нутагт цэлцгий, ногоотой шөл, хонины мах, будаа идэхийн тулд урьд хорин тав (буюу 74 коп) төлдөг байсан бол тавин хоёр мөнгө (буюу тавтын алтын12) зоосоор авах одоо цагт таван алтын гэдэг нь ухаанд багтамгүй их үнэ боловч яах аргагүй тийм болж байсан болохоор шинэ санваартныг тодруулах үед амь зуух юмны үнэ нэмэгдсэн нь тэр хавийн нутагт их учир холбогдолтой болж хэдхэн жилийн өмнө мстиний гүүр шатсанаар Петербургт ямар учир холбогдолтой юм болсон лугаа ив ижил болой. «Үнэ хадсан чигээрээ үлджээ».

	Наймаачин С-ийнхэн хэмээх тэр үедээ нэрд их гарсан буюу энгийн үгээр хэлбэл тариачдын ачсан тариа будааг хөлөөр нь худалдаж аваад пүнз савандаа зөөрлөж, дараа нь Москва, Ригын бөөний наймаачдад «зөөрөлснөө» худалддаг байсан том нударганчууд ч тэрхүү ёслолд очихоор Орёлоос бусад мөргөлчдийн хамт хөдөлжээ. Тэдний олз омогтой тийм ажлыг тариачдыг хамжлагаас чөлөөлсөн цагаас хойш тайж нар ч эрхэлдэг болсон байх юм, гэхдээ тэд ногоортлоо унтах дуртай улс болохоор нударганы хийдэг тэр тэнэг ажлыг ч өөрснөө хийх чадваргүйгээ гашуун туршлагаасаа төдхөн ойлгожээ. Наймаачин С-ийнхэн анхны зөөрлөгчид хэмээн тооцогдож, үүний улмаас тэднийхнийг удам судраар нь нэрлэхийн оронд тийнхүү дээдэлж өгсөн хочоор нэрлэх болсон ажээ. Тэднийх шашин шүтлэгийг хатуу сахидаг байсан нь мэдээж, өглөө бүр бурхандаа залбирч өдөржин хүмүүсийг хяхаж шулаад орой нь дахиад л бурхандаа залбирна. Шөнийн цагт төмөр гинжтэй ноход хуцалдаж, цонх бүхнээс «зул, гэгээ тусаж», паржигнатал хурхирах, хэн нэгний халуун нулимс асгарах амуй.

	Тэр айлыг одоогийнхоор бол «пүүсийг үндэслэгч» нь тэргүүлдэг гэх байсан байх, харин тэр үеийн хэлээр зүгээр л «өөрөө» тэргүүлдэг байж. Хүн харахад номхон, авчгар өвгөн атал бүгд галаас айхын адил эмээнэ. Хүн болгоныг «эвий минь» гэх мөртөө чөтгөрийн аманд хийхээ л хийнэ, хэлэн дээр бурам, шилэн дээр хутга тавьдаг хүн гэлцдэг байжээ. Худалдааны эзэд ерөөс иймэрхүү улс байдаг даа.

	Яг тэр эзэн «гэр бүлээрээ» буюу өөрөө, эхнэр, бас «гуниглах өвчин» тусаж эмчлүүлэх болсон охиныхоо хамт тэрхүү тодруулах ёслолд явж байлаа. Охиноо эдгээх гэж ардын арга ухаан бүхнийг хэрэглэж: сэтгэлийг сэргээх мана цэцгийн ханд уулгаж, цээнийн цэцгээр шавж хөдлөх өвчнийг нь дарах, гавлын доторх тархийг нь засах гэж майран хэмээх зэрлэг саримс өгч үзсэн боловч юу нь ч тус болсонгүй тул одоо санваартан дээр аваачиж хамгийн анхны хүчээ авах анхных нь тохиолдолд амжиж хүрэхээр яаран явж байгаа юм байж. Иерусалим дахь цөөрмийн усны хөдөлгөөнийг ажиглаж байгаад орж амжсан анхны хүмүүс эдгэдэг байсан гэдгээс үндэслэн анхны хүчний давуу чанарт их итгэдэг байв.

	Орелын наймаачид Ливны, Елецийг дамжин явахдаа их бэрхшээл үзэж туйлын их зүдэрсээр санваартанд хүрч очжээ. Гэсэн ч санваартнаас «анхны тохиолыг» хүртэх боломж олсонгүй. «Анхны тохиол» буюу өөрөөр хэлбэл санваартны хүч хамгийн их гарч байдаг «тодруулах өдрийн» өмнөх хийдэд болдог шөнөжний ёслолд орох гэсэн үй түмэн хүний дундуур нэвтрэх ямар ч боломжгүй байв.

	Наймаачин, авгай хоёр цөхрөнгөө баран бачимдаж байхад ямар ямар юм алдаж буйгаа мэдэхгүй байсан охин нь хээвнэг байна. Тэд нутагтаа хэдийгээр нэр нөлөөтэй гэгдэж байсан авч христос мөргөлтөн, ихэс дээдэс, нэр сүр ихтэй өдий төдий олон тайж язгууртан цугласан энэ газар юу ч биш болж зовлонгоосоо ангижрах өчүүхэн төдий ч горьдлого тасарчээ. Тэгээд дэн буудлын гадаа чингэлэг тэрэгнийхээ дор цай уун гунигт дарагдан суугаа өнөө их эзэн авгайдаа гоморхон ярихдаа, ариун авсанд анх түрүүчлэн хүрэх байтугай дараачийн хүмүүстэй ч хамт хүрч орох найдлагагүй болж доордос тариачин загасчид буюу ер нь эгэл ардуудтай цуг орж чадаж байна уу үгүй нь үү. Тэгээд ч ямар олиг байх вэ: Цагдаа нар догширч, лам нар ядраад санаанд хүртэл мөргүүлэхгүй, ор нэрийн төдий болгоно, ер нь өдий олон мянган хүний ам нэгэнт өрсөхөөс хойш биш болно. Иймийг нь мэдсэн сэн бол азнаж байж л гардаг байж, гэр орныхоо ажлыг орлон хөөгчийнхөө гар дээр санд мэнд орхиод замын дагуу гурав дахин илүү зардал гаргаж, ингэж зүдэрч ядрахын хэрэггүй л байж, адаг сүүлд нь ийм л юм болдог байж гэнэ.

	Наймаачин маань тахилч нар дээр хоёр ч удаа хүрч очих дөхөөд талархлаа илтгэн ам нээх шахтал бас бүтсэнгүй, нэг талаас, цагаан бээлийтэй цагдаа буюу суран ташуур барьсан казак цэрэг хавчаад (ёслолд тэд бас үй олноороо ирсэн байв), нөгөө талаас, далай хөвөлзөх мэт үй түмэн христос мөргөлтнүүд бүр ч аюултай, дарж алчихмаар байлаа. «Дахин оролдогсод» ч өчигдөр, өнөөдөр олон л гэнэ. Казак цэргийн далайх ташуураас тав, зургаан зуун христос сүсэгтэн далдиран зэрэг ханаран бие биеийг түлхэн дайрахад дунд нь ёолох орилох чимээ гарч ялимгүй хөл сийрэхэд олон бүсгүй хүний чих сэтрэн ээмэг нь унасан, хуруу нь бөлзөгтөө гэмтсэн, хоёр гурван хүн бурхны оронд заларсан үзэгдэнэ.

	Наймаачин цай уух зуур энэ бүх бэрхийг эхнэр, охин хоёртоо ярих агаад охинд нь анхны хүчийг хүртэх онцгой хэрэгтэй байсан атал тийм боломж олдсонгүйгээр үл барам хотын буюу хөдөөгийнх нь ч мэдэгдэхгүй нэг «олиггүй этгээд» цацар майхан, саравчны хоорондуур үргэлж холхин, орловын наймаачдыг онцгойлон ширтээд байх шиг байжээ.

	Тэнд тийм «дэмий хүн» бас олон цуглажээ. Тэд, бишрэлийн тэр хуримд оролцох боломж олсноор барахгүй өөрсдөдөө таарах аятайхан ажил ч олсон болохоор янз бүрийн газраас, нэн ялангуяа хачин юм хийдгээр цуунд гарсан гайхлууд ихтэй Орел, Кром, Елец, Ливни хэмээх хулгайч хүмүүсээрээ алдаршсан хотуудаас үерийн ус шиг үй түмээрээ цутган иржээ. Тэнд ирсэн тэр дэмий хүмүүс бүгд л өөрсдийн мэргэшсэн ажлыг хайж байв. Хамгийн зүрхтэй нь олны дотор бөөнөөрөө орж эвтэйхэн газар олж эгнээ болон зогсоод казак цэргүүдийн дэмжлэгтэйгээр түрж шахан үймүүлж хөл хөдөлгөөн болох үеэр бусдын өвөр суйлж, бугуйвч цаг, бүсний горхи, чихний ээмгийг нь мулт татна, харин зүрх муутай нь ганц нэгээрээ хашаа байшингаар хэсүүчлэн ядуу зүдүүгээ тоочиж,  «зүүд, ид шийд тайлж», зүсэн бүрийн арга чарга хэрэглэхийг зааж, «настнуудад нууц тус болох халимын үр, хэрээний өөх, зааны дусал» мэт бусад эмийн зүйл «байнгын хүч хөдөлгөж байх тул хэрэгтэй» гэнэ. Санваартанд хүрч өвчин болгоныг аргалуулах боломж тэр болгон хүртэгдэх нь үгүй тул хүний аз болоход эдгээр эмийн зүйл энд боловч үнэ цэнээ алдсангүй ажээ. Номхон дүртэй дэмий хүмүүс шууд хулгай эрхлэхдээ тийм ч дургүй биш учир эв нь таарсан тохиолд орох оронгүй гийчдийг өөрсдийн ачаа тэргэн дотор буюу доогуур нь хоргодож байхад хамаг юмыг нь хулгайлах явдал цөөнгүй байв. Тэргээ тавих хашаа  саравч ч тэр болгон олдохгүй тул зарим нь хотын захад хээр задгай газар зогсоно. Тийм газар амьдрал  гэгч бүр ч сонин бүр ч элдэв янз төдийгөөр үл барам  шашны болон анагаахын арга билиг, зугаатай ов мэх  өнгө бүрээр төгөлдөр амуй. Бузар үйлтнүүд энд тэндгүй хөлхөлдөх боловч архи нууцаар улаймшиглан нэрдэг хэдэн муусайн байшин, гуу жалгын дунд байрласан хотын захын тэр «ядуу хөсөгт» толгой хоргодох  ба мөн хоёр гурван чингэлгийн дотор олны нэмэр хандиваар цуглуулсан мөнгөөр энд хүрч ирсэн цэргийн эхнэрүүд улаан хацарлан зогсоно. Мөн тэнд авсны зоргодос, «сангийн тэмдэгт газрын шороо», элэгдсэн  жанчны өөдөөс буюу бүр «хэсэг» нь гэсэн юм зөндөө гаргаж ирнэ. Тиймэрхүү юмс зохиогчдын дотор ухаан  нэн хурц хүмүүс ч байх тул тэд эгэл бөгөөд зоригтой сонин сонин гайхалтай шог яриа сэднэ. Орелын бишрэлт өрх айлынхны ажигласан нэг хүн чухам тийм нэгэн байжээ. Санваартны анагаах увдисын анхны урсгал гараад дуусахаас өмнө түүнд бараалхаж чадахгүй нь ээ гэж тэдний гонсойн ярилцаж байхыг сонссон нэг овжин эр шууд хүрч ирээд илэн далангүй ингэж хэлжээ:

	— Би та нарын гашуудлыг сонссоны хувьд та нарт тусалж чадах байна, харин та нар надаас дөлөх хэрэггүй... Та нар бидэнгүйгээр хүссэнээ ийм их нэртэй төртэй хүмүүс цугласан үед гүйцээж чадахгүй, харин бид иймэрхүү юманд оролцож байсан болохоор арга чаргыг нь мэднэ. Санваартны хамгийн анхны хүчнээс та нар хүртэх хэрэгтэй бол өөрсдийнхөө сайн сайхны төлөө зуун рубль хайрлах хэрэггүй. Бид хүссэнээр чинь болгоод өгье гэжээ.

	Наймаачин, тэр этгээдийн нүүр өөд харснаа,

	— Битгий худал хэл гэхэд цаадах нь,

	— Мөхөс миний тунгаахад та ингэж л бодож байгаа бололтой. Гэвч хүний нүднээ мөхөс мэт үзэгдэх зүйл бурханд огт өөрөөр үзэгдэж болох юм, иймд би нэгэнт тэгье гэснээ хатуу биелүүлж чадна. Та бол газар газрын ихэс дээдэс олон ирчихсэнд нь зовж байна, харин надад бол тэднүүс падгүй, дан ноёд ван нар тоймгүй олон байлаа ч гэсэн бидэнд өчүүхэн ч саад хийж чадахгүй, харин өөрснөө бидний өмнө бүгд ухран зай тавьж өгөх болно. Ийм учраас хэрэв та нар бүгдийн дундуур зовлонгүй цэвэр явж ороод хамгийн тэргүүн хүмүүстэй уулзаж, бурханлаг нөхрийг хамгийн тэргүүнээ үнсэхийг хүсвэл миний хэлснийг бүү хайрла. Харин зуун рубльдээ хар буугаад хэн хүнийг голохгүй гэвэл би өөрийн мэдэх хоёр хүнийг одоохон хэрэглэж болох байна, тэгвэл танд арай хямд болно гэв.

	Сүсэгтэй бишрэлтнүүд яаж болох байв аа? Дэмий эрд итгэх осолтой хэдий боловч олдсон завшааныг алдахыг үл хүсэхээс гадна ялангуяа хүн дагуулж орох юм бол нэхсэн мөнгө нь ч нэг их ихгүй санагдаад... азаа туршиж үзэхээр шийдэж,

	— Хүн дагуулж орох юм бол тэгье дээ гэв.

	Дэмий эр, урьдчилгаа мөнгийг нь аваад явахдаа та нар үдийнхээ хоол ундыг эртхэн амжуулаад үдшийн мөргөлийн дохионы анхны хонх цохихоос цагийн өмнө хүн бүр нүүр гарын цэвэр алчуур авч хотын зах орж «ядуу хөсгийн тэнчээ» заасан газар, яг очоод хүлээж байгаарай гэж захижээ. Тэндээс, тэр хүний хэлснээр бол мөргөлийн цуваа эхлэх бөгөөд түүнийг ямар ч ноёд, ван зогсоож чадахгүй гэнэ.

	Тиймэрхүү бүхий л цуглааны үед тэр мэтийн «ядуу хөсөг» олон буюу цөөнөөр эгнэн буудалладаг байсныг би өөрөө үзсэн төдийгүй Курскийн дэргэдэх Язгуурын тосгонд болж байсныг сайн санаж байна, харин одоо эхлэн өгүүлэх гэж буй зүйлийнхээ тухайг бол нүдээрээ үзсэн хүмүүсээс сонссон бөгөөд дүрслэн бичих зүйлд маань гэрч болно.

	 

	 

	ЕСДҮГЭЭР БҮЛЭГ

	Ядуусын байрладаг газар нь хотын захад нэг талаас гол мөрөн, нөгөө талаас дардан замын хооронд орших өргөн уудам бэлчээр бөгөөд шувтаргад нь мурий сарий том гуу гангатай, гуу ганган дотуур нь горхи урсаж, өтгөн бут бударгана ургасан байна. Бүр цаад талаас нь сүглэгэр нарсан ой залгаж, бүргэд шувууд унгалдах дуу тасрахгүй.

	Бэлчээрийн тус газар ядуухан ачаа хөсөг, чингэлэгтэй дөрвөн дугуйт олон тэрэг энд тэндгүй буусан нь хэдийгээр гуйранч ядуу байдалтай харагдавч үндэс угсаатны суу билиг, уран ухаан хэдий чинээ янз маяг байдгийг илтгэнэ. Ердийн чийрсэн бүхээг, тэргээ бүхэлд нь нөмөрсөн зотон цацар, саглагар хялгана өвстэй «сэхээвч», бүр нүд халтирам муухай дурс долоор аргалсан урц ч байна. Хөгшин царсны бүхэл долыг тэрэгний хажуу бөөрөнд торгож тахийлгаад дор нь хэвтэр засаж хүмүүс хөл хөлөө нийлүүлэн толгойгоо хоёр тийш нь гадагш гарган шахалдаж хэвтсэн харагдана. Зэрэгцэж хэвтсэн хүмүүсийн толгой дээгүүр зөөлөн салхи сэвгэнэн үлээх тул тэд амьсгаандаа бахардаж бүтэж үхэхийн зовлонгүй ажээ. Тэрэгний аралд хүлж тогтоосон, дотроо өвс, уут бүхий сагснуудын дэргэд голцуу туранхай, хомтой, малд хайртай нэгнийх нь чийрсэн «нэмнээтэй» морьд зогсоно. Зарим ачаа хөсгийн дэргэд нохой үзэгдэнэ. Мөргөлд яваа хүмүүс нохой авч явах ёсгүй боловч эздээ хоёр гурван үдийн газар гүйцэж очоод яаж ч зодож хөөсөн салахгүй дагаж явсаар энд хүрч ирсэн «зүтгэлтэй» ноход ажээ. Тэд, энд мөргөлчдийн жинхэнэ байдлын зиндаанд байх ёсгүй учраас хууль бусаар хил алхсанаа ухамсарсан мэтээр ачаа тэрэгний дугуй бараадасхийн давирхайн торхон дор толгой хоргодон их л номхон томоотой, огт чимээ аниргүй хүлцэнгүй байна. Тийнхүү даруухан байгаагийнхаа ачаар л ад үзэгдэхгүй, ганц хормын дотор «турсагыг нь хуулдаг» загалмайт цыганы аюулаас мултарч байлаа. Ядуу ачаа хөсөгтний буусан тэр газар, задгай тэнгэрийн дор оршин суух нь зах зээлийн газар буй мэт хөгжөөнтэй, аятайхан аж. Гагцхүү ихэс дээдэст олддог зочид буудал буюу тэднээс зиндаагаар арай доогуур ордог хүмүүс байнгын хагас харанхуй суух тэргэндээ шигдэн байгаа дэн буудлын хашаа саравчийг бодох нь ээ ядуусын тэр газар элдэв бусын байдлаараа тэдгээрийг дагуулахгүй билээ. Харин ядуусын түүгээр тарган лам нар, дэд тахилчид орж гарах нь үгүйгээр үл барам жинхэнэ, долингоршсон тэнүүлчид ч үзэгдэх нь үгүй, гэхдээ тэнд арван хуруу тэгш уран хүмүүс байдаг болохоор янз бүрийн «шүтлэгийн зүйл» үйлдэх гар урлалын ажил өргөн дэлгэрчээ. Хонины хувхай ясаар хуурмаглан хийсэн зүйлийн тухай Киевийн он цагийн мэдээ бичгээс би олж уншсанаа урьд дуулддаг байсан урчуудын ухаан зоригтой зүйрлэхэд, энэ үйлдвэрлэгч хүмүүсийн арга барилын балчир гэнэнг гайхаж билээ. Эднүүсийнх илт бүдүүн зүрх гаргасан зүйл байлаа. Тэр ч бүү хэл, Хорооллын гудамжаар явж бэлчээрт хүрэх замд ч гэсэн эрээ цээрээ алдсан тиймэрхүү овжин зальхай юм зөндөө тааралддаг юм байна лээ. Хүмүүс иймэрхүү завшаан тийм ч байнгаа тааралдахгүй гэж мэддэг болохоор цаг алддаггүй байна. Бурхны хөрөг, загалмай тэмдэг, хуучин авснаас авсан гээд өмх модны чандруутай цаасанд боодолтой юмыг хаалганыхаа хажууд ширээн дээр дэлгэж бас шинийнх нь зоргодос энэ гээд тавьсан байна. Худалдаж буй хүмүүс тэр бүх юмаа жинхэнэ мөргөлийн газар байгаагаас чанараар хавьгүй дээр, яагаад гэвэл дархлах, ухах, урлах мэт хамгийн чухал ажлуудыг хийсэн дархнууд өөрснөө авчирсан юм гэнэ. Хуарагнасан газар хүрч орох зам дээр шинэ санваартны жижигхэн дүрийг одоохондоо загалмайтай цагаан цаас цавуудаж наагаад «авч яваа, суугаа» хүмүүс тал талаас хоргооно. Тийм дүрийг нэн хямд үнээр худалдах учир дор нь худалдан авч болох боловч анхны мөргөлийг дуусан дуустал задалж болохгүй ажээ. Тийм дүр худалдаж авсан өлзий бус олон хүн цагийг нь болоогүй байхад задлаад дотроос нь хоосон банзны өөдөс гарахыг үзжээ. Гацааны цаадах жалганд онхолдсон чарганы доорх горхины тэнд нэг цыган, цыган эхнэр, цыган хүүхдүүдтэйгээ суудаг байж. Цыган эр, эм хоёул эмчлэх ажил ихтэй улс юм. Тэднийх чарганы нэг гуянаас хашхичих хоолой муутай том гэгчийн азарган «тахиагаа» өрөөсөн хөлөөс нь оосорлож уясан байх ба тэр нь өглөө болгон «ор дэвсгэрийн хүчийг хөдөлгөх» чулуу гаргана. Бас тэр үедээ «афедроны өвчинд» зэгсэн амтай мийн өвс тэднийд байдаг байж. Цыган эр нэг ёсондоо их л алдартай хүн амуй. Түүний тухай гайхалтай юм ярилцана, жишээ нь: буруу номтны газар очоод долоон бүсгүй унтаж байхыг олоход тэнд ч адлагдаагүй; харин ч настай хүмүүсийг залуу болгож, ихэс дээдсийн саваан огтлол гэдэг өвчнийг нь анагааж, цэргийн дарга нарын мөрний дотоод мөлтрөөг усан урсгалаар гаргаж байсан гэнэ. Цыган авгай нь байгалийн нууцыг бүр ч илүү мэддэг байсан мэт ярилцана: эрчүүлд хоёр янзын ус өгдөг байж; нэгийг нь садарлан нүгэл хийдэг эхнэрийг нь илчлээр өгнө; хэрэв тийм усаа эхнэрт нь өгвөл дотор нь тогтохгүй, нэвт гараад явчихна, харин нөгөө нэг нь соронзонтой ус гэнэ. Дургүй эхнэр нь энэ усыг ууваас нойрон дундаа хар хүнээ тачаадан тэвэрнэ, харин өөр хүнд дурлах нь ихэсвэл ор дэвсгэрээсээ унах болдог гэнэ.

	Нэг үгээр хэлбэл, энд ажил төрөл гэгч оволзож, хүн төрөлхтний олон янзын хэрэгцээнд ашиг болох туслагчид мундахгүй байжээ.

	Дэмий хүн, наймаачныг үзмэгц яриа өдөхгүй, харин жалга тийш оч гэж элдвээр хорхойг нь асаагаад өөрөө урьтаад бушуухан харайлгажээ.

	Олиггүй хүмүүс бүгж байгаад мөргөлчнийг чармай нүцгэртэл дээрэмдчихэж юу магад гэж бодохоос энэ нь аймшигтай санагдавч бишрэл нь давамгайлж хэсэг бодолхийлж байснаа бурхандаа залбирч санваартныг санан дурсаад доошоо гурван алхам буухаар шийдэв. Бут бургаснаас барьсаар болгоомжтой явахдаа ямар нэг эвгүй юм болбол хамаг чадлаараа хашхираарай гэж эхнэр, охин хоёртоо захив.

	Тэнд үнэхээр бүгээс газар байх боловч аюулгүй ажээ: жалганд ороод очиход яг өөртэй нь адил наймаачны хувцастай, бишрэл бүхий хоёр хүн байх ба тэр хоёртой «нийцэх» хэрэгтэй болов. Санваартан дээр оруулж өгөх хөлс гэж нөгөө дэмийд тэд бүгдээр тохирсон мөнгө төлөх ёстой. Чингэсэн хойно цаадах нь төлөвлөгөөгөө хэлж өгөөд дагуулж явах ёстой юм байж. Удаан бодоод байх ч хэрэггүй, цааргалаад ч дэмий учраас наймаачид мөнгөө нийлүүлээд өгөхөд дэмий эр тэдэнд эгэл мөртөө эгэлийнхээ хүчинд жинхэнэ суут төлөвлөгөөгөө танилцуулав. Юу гэвэл: «ядуу хөсгийн» дотор дэмий эрийн мэдэх тэнхээ дордсон нэг хүн буй агаад түүнийг л өргөж босгоод санваартан дээр аваачвал хэн ч тэднийг зогсоохгүй, өвчтэй хүнтэй яваа тэдний замд тээг болохгүй ажээ. Гагцхүү тэнхээгүй хүндээ зориулан өвчтөн зөөх дамнуурга, бүтээлэг хоёрыг худалдаж аваад дор нь алчууруудаа зангидан зүүж зургуул авч явах хэрэгтэй юм сан.

	Энэ санаа эхнийхээ хэсэгт догь санагджээ-тэнхээ тасарсан хүн авч яваа тэднийг оруулах нь оруулах л даа, харин ямар үр дагавартай болох бол? Цаашаа ичгүүртэй юм болох юм биш биз? Гэтэл дагуулж орох хүн нь энэ талаар бодож санаагаа зовоох ч хэрэггүй! гэнэ.

	— Бид тийм оролдлогыг бишгүй үзсэн: та нар шөнийн мөргөлийн үеэр өөрийн дураар бүгдийг үзэж санваартанд ойртогтун, харин өвчтөний тухайд санваартан эдгээе гэвэл эдгээж л орхино. Үгүй гэвэл бас л дурных нь хэрэг шүү дээ. Одоо өөрснөө дамнуурга, бүтээлгийн тухай түргэхэн бодож шийд, надад бол очоод авчих ойр айл бэлэн байна, мөнгөө л тушаах хэрэгтэй. Намайг энд цагаар уяад яах вэ, одоохон л явъя гэв.

	Цааш нааш наймаалалцан, бас ийм тийм юманд хэрэг болно гэсээр хүн бүрээс хоёр хоёр рубль нэмэн гаргуулж аваад харайлгаснаа арван минутын дараа эргэж ирээд,

	— За, ах дүүс минь, явцгаая, харин нэг их хамаагүй болохгүй шүү, нүүр нүдэндээ биширч залбирсан байдалтай яваарай гэв.

	Наймаачид зовхи буулган биширч сүсэглэсээр мөнхүү «ядуу хөсөгтний» дундах нэг тэргэн дээр очвол тэжээлийн уутны дэргэд турж үхэх дөхсөн нэг муу адуу байх ба тэргэн дээр удвал цэцгийн үрийн ясыг хоёр алган дээрээ өнхрүүлэн тоглох шар өвчтэй жаал хүү сууна. Мөн тэргэн дээр далдууны дол нөмөрсөн дунд зэргийн насны, шар удвалаас ч шар царайтай, гар нь бас шарлангуй, уян саваа шиг тэнийсэн гартай хүн хэвтэж байгаа харагдана. Харахаас нүд халтирам тийм амьд хүүрийг бүсгүйчүүл үзмэгц загалмайлж байхад тэднийг замчлан яваа хүн өвчтөнд хандаж,

	— За, Фотей ах минь, сайн санаат хүмүүс таныг эдгээх газар аваачих гэж ирээд байна. Бурханы аврал тан дээр буух цаг тун ойртлоов шүү гэв.

	Шар царайт танихгүй хүмүүсийг их л талархаж биширсэн байдалтай хараад хуруугаараа хэлээ заав.

	Цаадуул нь хэлгүй юм гэж ойлгон,

	— «За, яах вэ яах вэ, бурхны боол чи, бидэнд талархах юун, бурхандаа таларх» гээд эрчүүл нь мөр, хөлөөс нь барьж, бүсгүйчүүл нь гараас нь дэмнэн тэргэн дээрээс буулгаж эхлэхэд гар нь эгмийнхээ үеэр бүр «тасарч» зөвхөн хялгасаар тогтоосон юм уу гэмээр хачин байхаар нь бүсгүйчүүл бүр их айжээ.

	Дэргэдэх өнцөг булангаар нь бясааны саг пиг дүүрэн дамнуурга нь хуучин муу ор юм л даа. Дээр нь будгаар загалмай, жад, тойвор муухан дүрсэлсэн бүдүүн борог даавуу, бас тэвэр сүрэл дэвссэн байна. Замчлагч, сүрлийг нь аятайхан тарааж орноос нь тал тал тийш жигд унжуулаад шар өвчтөнийг хэвтүүлэн даавуугаар хучаад авч явахад бэлэн болгов.

	Замчин, урьд нь шавар шанлуу барин явж тоонолж маягийн утаа гаргана.

	Тэднийг хөсгийн дундаас бараг гарч амжаагүй явтал хүмүүс хармагц загалмайлан эхэлж, гудамжаар орохын алдад анхаарах хүмүүс улам олширчээ, өөрөөр хэлбэл, өвчтэй хүнийг шидэт санваартанд аваачиж үзүүлэх нь гэдгийг цөм ойлгоод цуг явахаар шийджээ. Наймаачид шөнөжний мөргөлийн дохио сонсоод, «Бурхны олон шавь нар аа, бурхныхаа алдрыг магтъя» гэж дуулж эхэлмэгц яарсаар тээштэйгээ ирцгээжээ.

	Цугласан олны зууны нэг хувь нь ч хийдэд багтаагүй нь арга байж уу. Сүмийн эргэн тойронд зах хязгаар нь харагдахгүй үй олон хүн хөл тавих газаргүй гэмээр нягт бөөнөөр зогсож байсан хэдий боловч дамнуурган дээр өвчтэй хүн аваад явахыг хармагцаа; «Тэнхээ тасарсан амьтан авч явна, шидийн хүч үзэгдэх болно» хэмээн хүнгэнэлдэн зам тавин өгч байжээ.

	Хийдийн үүдийг хүртэл тийнхүү амьд гудамж гарч цаашаа бүгд замчны хэлсэн ёсоор болжээ. Тэнхээ тасарсан тэр хүн эдгэснээр хатуу итгэж явсан сүсэг бишрэл нь ч нүүрийг нь улайлгасангүй. Тэр хүн өөрөө босож, «магтан талархсаар» өөрийн хөлөөр гарч явсан гэнэ.

	Энэ бүхнийг яаж ийгээд тэмдэглэж авсан гэх бөгөөд замчны үгээр бол нөгөө эдгэрсэн тэнхээгүй хүн Орелын наймаачны «садан» гэжээ; олон хүн түүнд атаархаж гэнэ; эдгэрсэн хүн сүүлдээ ядуу хөсөгтөө очихоо больж, шинэ саднуудынхаа саравчинд унтдаг болсон гэнэ.

	Энэ бүгд тун сайхан санагдана. Эдгэрсэн хүнийг сонирхоцгоон үзэх гэж олон ч хүн ирдэг, «өглөг» ч хаядаг болжээ. Гэтэл тэр хүн олигтой их юм ярих ч үгүй, хэлж буй үг нь ч бараг мэдэгдэхгүй дасаагүйн улмаас ихэд тултиран, голцуу эдгэрсэн гараараа наймаачдыг зааж: «Эд нараас л асуу, садан улс, эднүүс бүгдийг мэдэж байгаа» гэнэ. Тэгэхээр цаадуул нь арга буюу садан гэцгээнэ, гэтэл гэнэт энэ бүхний нь хөөдөж мэдэх санаандгүй нэг муухай юм болжээ: тэнхээ тасарсан шарангуй хүнийг эдгээсний дараах шөнө санваартны авсны дээрх хилэн бүрхэвчний нэг алтан оосор, алтан молцгийнхоо хамт алга болжээ.

	Энэ тухайг төдхөн мэдээд Орелын наймаачнаас дэргэдүүр нь гарахдаа ажиглаагүй биз, өвчтэй садныг чинь авч явахад юун улс тусалсан бэ гэхэд цаадах нь ядуу хөсөгтний танихгүй улс байсан, өөрснөө л хөл болж байсан гэж үнэнээ хэлэхэд өөрийг нь хаана, ямар улс, юун удвал цэцгийн үрээр тоглож байсан шар өвчтэй жаал хүү тээсэн морин тэрэг байснаа зааж аль хэмээн тийш нь аваачихад энд л осолгүй байсан гэж газар заахаас өөр хүн, хөсөг, тэр удвал цэцгийн үртэй хүүхдийн ор мөр огт үгүй байжээ. Тэгээд цааш нь эрэхээ больж «хүн хард битгий яриарай» гэцгээжээ. Алга болсон молцгийнх нь оронд шинийг зүүсэн гэнэ, наймаачин нар ч тийм аягүй юм дуулмагц гэрийнхээ барааг харахаар бушуухан мордоцгоожээ. Гэтэл өнөөх эдгэрсэн садан нь тэднийг бас нэг хөөрхөн дөнгөжээ: намайг өөрсөдтэйгөө цуг аваад яв, үгүй бол гомдол гаргана гэж сүрдүүлэн, молцгийн тухай үг цухуйлгажээ.

	Тийм учраас наймаачид нутагтаа буцах цаг болоход Фотейг дэлбэгчийн дэргэд суулгачхаад, зуур замд таарах Эгц хэмээх тосгонд түүнийг буулгаж орхих аргагүй болжээ. Тэр үед энэ газар нэг уул уруудахад аюултай уруу, нөгөө нэг уул өөд өгсөхөд их хэцүү байсан болохоор морь халтирч ойчих, тэрэг онхолдох мэт янз бүрийн явдал тохиолддог байж. Эгц хэмээх тэр тосгонд заавал гэрэл гэгээтэйд очихгүй бол эс болох учир үдшийн бүрий баруйгаар хэн ч уруудах зориг гаргалгүй наана нь хоноглоно.

	Мань худалдаачид тийнхүү энд хоноод өглөө уул өөд мацаж явахдаа «балмагдан байж» буюу өөрөөр хэлбэл эдгэрсэн садан Фотейгоо алдчихжээ. Үдэш «дашмагаасаа гайгүй сайн хооллоод» өглөө сэрээлгүй орхиод явчихсан байж, тэгсэн чинь өөр сайн улс тааралдаж нөгөөдүүлийн балмагдлыг тайлж, Фотейг авч яваад Орелд тээж аваачсан гэлцэнэ.

	Тэнд мань эр өөрийг нь Эгц тосгонд хаясан ач үл мэдэх саднуудаа олж уулзсан боловч тэднүүс нь садны хүн шиг байсангүй. Тэгээд хотоор гуйлга хийн тэнэх болж, наймаачин маань санваартанд очихдоо охиныхоо төлөө биш, харин талх тарианы үнэ нэмэгдээсэй гэж залбирахаар очсон мэтээр ярьдаг болжээ. Фотейгоос өөр хэн ч үүнийг лавтай мэдэхгүй ажээ.

	 

	 

	АРАВДУГААР БҮЛЭГ

	Михаил-архангелын жасын газар наймаачин Акуловын гаргаж байсан «Ядуусын ширээ» хэмээх нь өнөөх, бусдадаа хаягдсан Фотейг Орелд ирснээс хойш олон өдөр үргэлжилсэнгүй. Хашаан дотор өрж тавьсан самбарууд дээр мянтуузтай том модон хул будаатай ширмэн пял уур савсаж байхын хажуугаар эзэн  айлын довжоон дээрээс сонгинотой боов, бялуу түгээдэг байжээ. Өвөр, түрийндээ халбагаа хавчуулж ирэх гийчин тун олон. Бялууг нь Голован түгээнэ. Голован өөртөө илүүчлэн нууж дарахгүй, хэнд нь вандуйтай, хэнд нь луувантай буюу элэгтэй бялуу өгөхийг ч мэддэг шударга хүн болохоор гэрийн эзэн, талх бэлэглэгч хоёр түүнийг иймэрхүү ажилд олонтоо гуйна.

	Одоо ч гэсэн тэнд ирсэн хүн бүрд нэг нэг бялуу «түгээж», гэртээ чадал муутай хүн олонтойд нь хоёрыг ч юм уу бүр «илүү томыг» нь өгнө. Голованы дэргэд хүрч ирсэн янз бүрийн хүмүүсийн дотор огт үзэгдээгүй нэг хүн байхад Голован гайхах мэт болж нэг юм санав уу гэмээр,

	— Чи чинь хэний хэн, хаана байгаа бил ээ? гэж асуув.

	Фотей нүүр үрчийлгэснээ,

	— Хэний ч биш, бурхных, боолын арьс нөмрөөд, чийрсэн дор суудаг гэв.

	Гэтэл бусад нь Голованд: «Наадахыг чинь наймаачид санваартнаас нааш нь авчирсан... Энэ бол эдгэрсэн Фотей мөн» гэлцлээ.

	Голован жуумалзаад:

	— Яалаа гэж энэ чинь Фотей байх вэ! гэж хэлтэл Фотей гараас нь нэг гараараа бялууг нь булааж аваад нөгөөгөөрөө чихийг нь дөжиртөл алгадаж:

	— Дэмий юм битгий солиор! гэж хашхиран хоолны ширээнд нь суухад Голован ганц ч үг хэлэлгүй хээв тэсэж өнгөрүүлэв. Хүмүүс эдгэрсэн хүнийг өвчигнөж байгаа хойно аргагүй юм ингэхээс биш, Голован ч мэдээд тэсэж өнгөрлөө гэж бүгд ойлгосон байх юм. Гагцхүү «ингэж харьцсанд нь Голован юу гэж бод оо бол?» Энэ бол олон жил тайлагдаагүй оньсого болж байсан авч Фотейгоос айдаг болохоор Голован дотроо ямар нэг хэцүү юм нууж явдаг байх гэлцэх болжээ.

	Нээрэн ч нэг оньсого шиг юм байгаад байж. Хүмүүс төдхөн Фотейд нийтээр муудаж араас нь: «Ариун үйлтний гараас хулгайлж, архины мухлагт юмаа барсан» гэж хашхирснаас Головантай тун хэрцгий харьцах болжээ.

	Фотей, Головантай хаа тааралдсан газраа замд нь хөндөлдөн: «Өр өгөөдөх» гэж хашхичдаг байж. Тэгэхэд нь Голован өчүүхэн ч эсэргүүцэлгүйгээр өврөө уудалж аравтын зэс зоос гаргаж өгнө. Арван мөнгө хүрэхгүй бол (хүрэхгүй явдал гардаг л байж) муу навс алаг хувцсаараа Үен гэж хочлогдох болсон Фотей, Голован руу дутуу өгсөн мөнгийг нь шидэж, өөрийг нь нулимах, тэр ч байтугай зодож, чулуу, шавар буюу цасаар шиддэг байжээ.

	Нэг удаа үдшийн баруй бүрийгээр миний эцэг Петр хуврагтай өрөөнийх нь цонхны дэргэд сууж, Голован цонхны дэргэд зогсож гурвуул юм хүм ярьж байтал тэр үеэр онгорхой байсан хашааны хаалгаар уранхай хувцастай Үен «мартчихаа юу, луйварчин чинь!» гэж хашхирсаар гүйн орж ирээд биднийг харсаар байтал нүүрийг нь дэлсэхэд Голован түүнийг аяархан зайлуулж өврөөсөө хэдэн зэс зоос авч өгөөд үдэж гаргаж байж билээ.

	Иймэрхүү явдал гарахыг хүмүүс цөөнгүй харжээ. Үен, Голованы талаар нэг юм мэддэг байсан нь үнэхээр болзошгүй бодоод л тэр шүү дээ. Энэ учраас сонирхож шохоорхох хүн олон болж, чингэх нь нээрэн үндэстэй болсныг бид ингэсхийгээд мэдэж авах болно.

	 

	 

	АРВАН НЭГДҮГЭЭР БҮЛЭГ

	Манайх Орелоос хөдөө тосгонд бүр суухаар нүүхэд би зургаа долоотой байжээ. Тэр цагаас хойш би Головантай тааралдаагүй. Дараа нь сургуульд сурах цаг болж, том толгойтой сонин маягийн эр нүдэнд харагдахаа больж билээ. "Их түймрийн" үед түүний тухай ганц удаа сонссон юм даг. Тэгэхэд олон байшин барилга, эд хөрөнгө сүйдсэнээр барахгүй, олон хүн ч шатаж үхсэн, тэдний дотор Голован гэдэг хүний нэр гарч байсан юм. Нурмын дор үзэгдэхгүй байсан нэг нүхэнд унаад тэр чигээрээ «чанагдчихсан» гэлцдэг байв. Гэр бүлийнх нь үлдсэн улсыг би сураглаагүй. Тэрнээс хойш удалгүй Киевт очиж, арван жилийн дараа төрсөн нутагтаа очсон юм. Шинэ хаанчлалтай шинэ дэг журам тогтож эхэлж байсан цаг, тариачдыг чөлөөлөх, тэр бүү хэл, шүүх таслах ажлыг олны өмнө ил явуулдаг болох юм гэсэн баяртай шинэ үг яриа тарж байв. Юм бүхэн шинэ болно гэхээс зүрх сэтгэл хөөрөн догдолно. Эвлэршгүй тэмцэгчид хараахан байгаагүй ч гэсэн горилон хүлээгч үл тэвчигчид нэгэнт гарч ирж байсан цаг билээ.

	Би эмээ дээрээ очих замдаа Орелд хэд хоног болсон юм. Гүндүүгүй чигч хүн гэж дурсагдах болсон миний авга тэр үед тэнд шударга шүүгчээр ажиллаж байв. Үзэл бодол нь нийлдэггүй, өөрт нь сайн байдаггүй хүмүүс ч гэсэн хүндэтгэдэг олон сайхан талтай хүн байжээ. Залуу цагтаа ганган дэгжин, торгон цэрэг байснаа хожим цэцэрлэгч, гайхмаар авьяас билиг бүхий зураач-дилетант; чигч шулуун, буянтай, тайж, «Bout des ongles13-тай» байв. Цол хэргэмийнхээ үүргийг өөрийнхөөрөө ухаарч шинэ зүйлийг яах аргагүй ивээж байсан боловч чөлөөлөх үзэлд шүүмжлэлтэй хандахыг хүсэж, өөрөө хуучныг хадгалах талын хүн байв. Остзейн хязгаарт14 болсон маягийн чөлөөлөлтийг хүсдэг байж. Залуу хүмүүсийг найрсгаар халамжлах боловч арагшаа биш, урагшаа зөв хөдөлбөл аврагдах юм гэсэн тэдний үзэл түүнд алдаатай санагдана. Нагац ах маань надад сайн, намайг хүндэтгэдэг боловч чөлөөлөлт ба тэр үеийн бусад асуудлын талаар бид хоёрын санал нийлдэггүй байсан юм. Үүнтэй уялдуулан намайг Орелд цэвэрлэж тавих санаатай байсан боловч би тиймэрхүү ярианаас аль болохоор займарч байхад мань эр тийм яриа үүсгэх хэмээн чармайж намайг «ихэд гайхах» байдалд оруулахдаа их дуртай байсан юм.

	Авга ах, өөрийнхөө шүүх ажиллагааны явцад «ард түмний тэнэгийг» илчилсэн тийм хэргийн тухай танилцуулахыг л юу юунаас илүү эрхэмлэж байлаа. Авга ах бид хоёр оросын ард түмний шинж чанарын тухай, үнэнийг хэлэхэд намайг ихээхэн залхаасан маргаан хийсэн Орёлын «амбан сайдын» цэцэрлэгт хамт өнгөрөөсөн сайхан дулаан үдшийг би санаж байна. Би, ард түмэн маш ухаантай гэж гоомой дүгнэж байхад авга маань, магадгүй улам ч гоомойгоор, ард түмэн маш тэнэг, хуулийн тухай, өмчийн тухай юу ч мэддэггүй, ер нь ард түмэн бол зэрлэг байдлаараа хэний ч гайхшийг барах бурангуй амьтад гэнэ.

	— Хүү минь, чи мартаагүй бол хот ямар байсныг санах ёстой, хэн зааглаж, хэнд байшин барилга барь гэж өгснийг хэн мэдэх вэ, энд чинь том жижиг хороолол, гуу, жалга байдаг даа. Хэд дараалан гал түймэрт автаад хуучных нь урцны ором дээр шинэ, яг хуучин шиг юмнууд барьчихсан л байдаг, тэгэхээр чинь одоо хэн нь энд ямар эрхээр сууж байгааг яаж мэдэх билээ, тийм биз дээ? гэнэ.

	Хот, гал түймрийн аюулаас ангижирсан үед зарим хүн их Василийн чанадах хорооллуудаар газар худалдан авахдаа худалдсан хүмүүс нь ямар ч бичиг баримт өгсөнгүй, газрын эзэд, тэдний өвгөд дээдэс нь ч аливаа бичиг баримт гэдэг бол огт хэрэггүй зүйл гэцгээдэг байжээ. Урьд байшин, газрыг зарахдаа засаг захиргааны байгууллагад мэдэгдэнэ гэж байхгүй, санд аливаа гааль, татвар төлөлгүй гүйцэтгээд гагцхүү тэр тухайг ямар нэг «дэгтэрт15» бичдэг байж, гэтэл байн байн гардаг гал түймрийн үеэр тэр «дэгтэр» нь шатчихаад, хөтөлж байсан хүн нь үхчихсэн болохоор тэдний эзэмших эрхийг нотлох юм ор мөргүй болох нь тэр. Үнэндээ эзэмших эрхийн талаар маргаан огт гарч байсангүй, гэхдээ энэ бол хууль эрхийн ямар ч хүчингүй, зүгээр л өвөр хоорондын яриагаар шийдэж байсан хэрэг, жишээ нь Протасов гэдэг хүн энэ жижиг байшинг эцэг минь талийгаач Тарасов өвгөнийхөөс худалдаж авсан юм гэхэд Тарасовынхан нь Протасовынхны эзэмших эрхийг мэтгэдэггүй байж, гэтэл эдүгээ хууль ёсны эрх шаардах болоход тийм эрх гэж байхгүй болохоор шударга шүүгчид гэмт хэрэг хуулийг буй болгоо юу хууль нь гэмт хэргийг буй болгоо юу? гэсэн асуудлыг барин тавин шийдэх ёстой болжээ. Авга ах,

	— Тэд яах гэж ийм юм хийнэ вэ? Тэд хууль эрхийг хангах төрийн байгууллагуудыг сайн, хэрэгтэй гэх ерийн хүмүүс биш харин тэр нүүдэлчид, суурьшсан боловч өөрсдийгөө хараахан мэдэхгүй байгаа эрээвэр хураавар хүмүүс ч яах вэ дээ гэдэг байв.

	Ингэж ярилцсаар унтаж нойроо авав. Өглөө нь би эртхэн Орлик дээр очиж усанд ороод хуучин газар орныг харахад Голованы жижигхэн байшин санаанд оров. Буцаж ирэхэд авга маань миний үл таних гурван «эрхэм хүнтэй» ярилцан сууж байв. Гурвуул худалдаачин маягийн улс байлаа. Хоёр нь дунд зэргийн насны агаад дэгээ товч бүхий урт хормойтой дээл өмссөн байна, нөгөө нэг нь хэлхгэр эрээн даавуу цамцан дээр тэгдгэр цэмбэн дээл өмсөж, тариачин эрийн бүрхийг толгойдоо «унхайлган» тавьжээ.

	Авга надад тэднийг гараараа зааж,

	— Өчигдөр оройн ярьж байсан сэдвийн чимэглэл нь эд. Энэ ноёд өөрсдийнхөө ажил төрлийг надад ярьж байгаа юм, чи бидний зөвлөгөөнд ор гэснээ надад илэрхий боловч тэдэнд ойлгогдохгүй зүйлийнхээ талаар тохуурхаж,

	— Киевийн залуу прокурор, миний садан энэ хүн Петербург орж сайдтай уулзах тул ажил хэргийг тань түүнд тайлбарлаж чадах хүн байгаа юм гэв. Цаадуул нь мэхэсхийлээ.

	Авга цааш нь хэлэхдээ,

	— Эдний дотроос энэ ноён Протасов энэ Тарасов гэдэг хүний байшинг худалдаж авахыг хүсэж байгаа юм, гэтэл Тарасовт нь ямар ч баримт байдаггүй. Ямар нь ч байхгүй гэнэ! Ойлгож байгаа биз? Эцэг нь тэр байшинг Власоваас худалдаж авсан гэдгийг л санаж байгаа юм байна, харин энэ гурав дахь хүн бол Власов ноёны хүү, нас нь бас нэлээд талийсан байгаа биз гэхэд тэр өвгөн,

	— Далтай гэж аяархан хэлэв.

	— Тийм ээ, далтай гэж байгаа. Бас бичиг баримт огт үгүй хүн.

	— Хэзээ ч байгаагүй гэж өвгөн бас хэлэв.

	— Энэ хүн энэ байдлыг яг үнэн байсан гээд бас ямар ч эрх эдэлнэ гэхгүй гэдгээ хэлэх гэж ирсэн байна.

	— Эдлэх гэхгүй эцэг өвгөд маань худалдчихсан юм чинь.

	— Тийм байж, гэхдээ «эцэг өвгөдөд» нь худалдсан хүмүүс нь аль хэдийн үгүй болжээ.

	— Үгүй болоогүй, үзэл бишидсэн гээд Кавказад цөлөгдсөн.

	— Эрвэл олж болох юм байна шүү дээ гэж би хэлэв.

	— Эрээд нэмэргүй, тэндхийн ус нь муу, уснаас нь болж бүгд өнгөрсөн.

	— Яах гэж тийм хачин юм хийгээ вэ? гэж намайг асуухад,

	— Хүний эрхээр л тэгэхгүй юу. Албаны түшмэл гэж нэг айхавтар хүн, ядуу айл татвар төлөх юу ч үгүй болохоор Иван Иванович дэгтэртээ бичээд авдаг байж. Түүнээс өмнө, миний санаж байгаагаар Гапеев гэдэг наймаачин байсан, түүнд дэгтэр байснаа хожим нь Голованд өгч, Голован нь хогийн нүхний галд түлэгдэхэд дэгтэр нь шатчихсан юм байж.

	— Тэр Голован чинь манай эндэх нотариатрхуу юм байсан юм уу даа гэж авга асуулаа (авга маань Орелын хууччуулын нэг биш л дээ).

	Өвгөн жуумалзсанаа,

	— Юун мотариус16 байх вэ Голован шударга хүн байсан.

	— Яагаад хүн бүхэн түүнд итгэдэг байсан юм бол?

	— Тийм хүнд яагаад итгэхгүй байх вэ: хүний төлөө амьд махаа шулж байсан хүн шүү дээ.

	— Ёстой домог байна даа гэж авга аяархан хэлсэн боловч өвгөн чагнаж чагнаж хариу хэлэхдээ

	— Домог биш шүү, эрхэм минь. Голован чинь домог биш үнэн, сайнаар дурсагдах хүн гэв.

	Авга алиалахдаа будилж байлаа. Ингэснээрээ миний санаанд үлдэж байсан үй олон дурсамжид зөв хариу өгснөө ч өөрөө мэдээгүй юм, би тэр үед юманд их сониуч байсан болохоор дурсамждаа таарах түлхүүр олохыг жигтэйхэн их хүсдэг байлаа. Тэгтэл эмээд минь түлхүүр нь байсан юм санжээ.

	 

	 

	АРВАН ХОЁРДУГААР БҮЛЭГ

	Эмээгийнхээ тухай товчхон хэлэхэд: Москвагийн наймаачин Колобов удмынхны хүн бөгөөд нэг тайжийнх «хөрөнгийг нь биш, хөөрхнийг нь бодож» бэр буулгасан байжээ. Уг нь сэтгэл ариун, ухаан саруул, ямагт эгэл ардын байдалтай байсан нь түүний хамгийн сайхан чанар байж. Тайж нарын хүрээлэнд ороод тэдний олон шаардлагыг дагаж Акилина гэсэн өөрийн жинхэнэ нэртэй авч Александра Васильевна гэж дуудуулахаас ч буцсангүй, гэхдээ бодол нь хэзээд ардынхаараа үлдэж, зориуд биш ч гэсэн хэл яриандаа эгэл ардын зарим үг хэрэглэдэг байв. «Этот17» гэхийн оронд «ехотот» гэж «ёс суртахуун» гэдэг үгийг доромж үг хэмээн үзэж, «бухгалтар18» гэдэг үгийг ер хэлж чаддаггүй байж. Харин ямар ч чамин нөлөөгөөр ардын утга санаанд итгэдэг итгэлээсээ хазайх бүү хэл, тийм утга санааг өөрөө хэзээ ч орхидоггүй, их сайн эмэгтэй, жинхэнэ орос авгай байжээ. Гэр орноо тов хийлгэж эзэн хаан I Александраас эхлэн Иван Иванович Андросовыг хүртэл аливаа хүнийг ёс төртэй хүлээн авч чаддаг, хүүхдийн захидлаас өөр юм юу ч уншдаггүй байсан хэр нь ярилцах аргаар ухаанаа шинэтгэж сэлбэх дуртай, тэгээд «хүмүүсийг ярианд уриалдаг» байжээ. Тийм ярианд нь тариачны ахлагч Михайло Лебедев, мухлагчин Василий, ахлагч тогооч Клим эсвэл түлхүүр баригч Маланья нар оролцоно. Яриа хөөрөө нь хэзээд хоосон биш, ажил хэргийн чанартай, ашигтай, жишээ нь яагаад Феклушка хүүхэн ёс суртахуун доройтов гэх юм уу яагаад Гришка хүү хойд эхдээ муу байна вэ гэж тунгаан ярилцана. Ингэж ярилцсаныхаа дараа Феклушкагийн гэзгийг даруулахад нь юугаар туслах, жаал хүүг яавал хойд эхэд нь сайн болгох вэ гэсэн арга зам бодоцгооно.

	Иймэрхүү бүх ажлыг хачин их сонирхон хөөцөлдөж байхад ач зээ нар нь учрыг нь огт ухаардаггүй байсан байж мэднэ.

	Орелд манайхаар ирэхэд нь түүнтэй «ярилцуулахаар ирүүлсэн» цогчин дуганы лам багш Петр, наймаачин Андросов, бас Голованд эмээ маань их л найрсаг байжээ. Тэгэхэд ярилцсан яриа нь ч гэсэн бас л хоосон биш, цаг зүгээр нөхцөөх гэсэнгүй, мөн л хэн нэгний ёс суртахуун доройтсон юм уу хойд эхдээ дургүй байдаг жаал хүүгийн тухай гэсэн шиг ажил хэргийн чанартай байсан гэж бодвоос зохино.

	Иймээс бид мэтийн өчүүхэн боловч өөрсдийнхөө дунд овоо жинтэй байдаг хүмүүст олон нууцыг тайлах түлхүүр түүнд байсан байж болох юм.

	Эдүгээ сүүлчийн удаа уулзахад эмээ маань харахад их өтөлсөн ч ухаан, ой той нь бүр хэвээрээ, хараа сайтай, юм ч оёдог хэвээр байв.

	Энэ удаа очиход ч хоёр дагинын дэмжин барьсан ятгын дүрс бүхий банзан тавцантай ажлынхаа ширээний ард сууж байлаа.

	Эмээ, надаас аавынхаа булшин дээр очив уу, Орелд садан төрлийнхнөөсөө ямартай нь тааралдав, авга чинь тэнд юу хийж байна гэж асуув. Би асуусан бүхэнд нь хариу өгөөд авга маань хуучин «домгийн» учрыг хэрхэн хөөцөлдөж байгаа тухай тодорхой ярилаа.

	Эмээ, ганасхийгээд нүднийхээ шилийг дээш болгов. «Домог» гэдэг үгийг эгэл ардын аялгаар гэнэхэн хазгай хэлснийг минь сонсоод инээд алдаж,

	— Ингэж өвгөн маань гоё домгийн тухай хэлж байгаа юм шүү гэхэд нь би,

	— Эмээ, тийм явдал домог биш бол яаж жинхэнэ үнэн байсныг л би мэдмээр байна гэв.

	— Чи чухам юуг нь мэдэх гэсэн юм бэ?

	— Яагаа вэ, тэр Голован гэдэг чинь ямар хүн байсан юм? Би бүүр түүр санаж байна, гэхдээ үлгэр домгорхуу юмтай холилдоод байх юм, ер нь жирийн хэрэг байсан биз...

	— Тийм дээ, жирийн л хэрэг байсан, тэгтэл манай хүмүүс тэр үед наймаачдын бичгээс зайлсхийж, худалдсан өгснөө дэгтэрт бичүүлдэг байсныг та нар юунаас болж гайхна вэ? Тийм юм хожим ч олон гарах байх. Жижиг түшмэдээс айдаг, өөрсдийнхөндөө итгэдэг байсан, ийм л байхгүй юу.

	— Гэсэн ч Голован чухам юугаараа тийм их итгэл хүлээж байсан юм бэ? Үнэнийг хэлэхэд тэр хүн чинь заримдаа жаахан... дөвчигнүүл эр байсан шиг санагдана.

	— Яахаараа тэр вэ?

	— Жишээ нь ямар нэг увдис бүхий чулуутай гэлцдэг, цусаа юм уу махнаасаа огтолж аваад голын ус руу хаяад тахлыг дарж байсан ч гэх шиг юм ярилцдаг чинь юу вэ? Яагаад тэр хүнийг «үхэлгүй хүн» гэж нэрлэсэн юм бол?

	— Увдистай чулуу гэдэг бол дэмий яриа. Хүмүүс л тийм үг зохиосон болохоос биш Голованд буруу байхгүй. Харин газар дэлхийг үхлийн аюул нөмрөөд бүгд айн эмээж байсан тийм аймшигтай үед тэр хүн ганцаараа айхгүй байсан, үхэл ч түүнийг аваачаагүй болохоор «үхэлгүй» гэцгээдэг болсон юм.

	— Яах гэж хөлөө огтолж байсан юм?

	— Хөлийнхөө булчинг огтолсон.

	— Яах гэж?

	— Тахлын бусраг өөртөө хүрэг гээд л тэр байхгүй юу. Нэгэнт аврал байхгүй гэж мэдээд бушуухан хадуур аваад булчингаа огтолчхож л дээ.

	— Арай тэгээгүй байлгүй!

	— Нээрэн тэгсэн юм шүү.

	— Павла хүүхний тухай юу гэж бодвол таарах вэ? Эмээ над руу зэрмэсхийн нэг харснаа,

	— Юу гэнэ ээ! Павла хүүхэн гэдэг нь Фрапошины эхнэр байсан юм, хөөрхий их зовж байсан болохоор Голован гэртээ толгой хоргодуулсан юм.

	— Гэсэн ч тэрийг нь «Голованы нүгэл» гэцгээдэг байж шүү дээ.

	— Хүн болгон бодсоноороо ярьдаг, юу ч гэж байж магадгүй, харин түүнд тийм нүгэл байгаагүй юм шүү.

	— Эмээ минь, та ийм юманд итгэж явлаа гэж үү?

	— Итгэхээр барах уу, би өөрөө мэдэх юм чинь.

	— Яаж та мэдэх юм?

	— Тун амархан.

	Эмээ, өөртэйгөө хамт ажиллаж байсан охиныг цэцэрлэгээс бөөрөлзгөнө түүгээд ир гэж явуулаад гарсан хойно нь миний өөдөөс учиртайхан нэг харснаа ингэж хэлэв,

	— Голован чинь чивэлгүй19 хүн байсан юм гэв.

	— Та яаж мэдсэн юм?

	— Петр ламбугайгаас...

	Петр ламбугай нас барахаасаа өмнөхөн эмээд ярихдаа Орос газар хүн үнэмшимгүй ямар улс байдаг гэж санана, талийгаач Голован чивэлгүй хүн байсан юм шүү гэсэн гэнэ.

	Эмээ, энэ тухай ярингаа бага сага нарийн юм цухуйлгаад Петр ламбугайтай ярилцаж байснаа нэхэн санаж,

	— Петр ламбугай анхлан өөрөө итгэж чадахгүй сэжиглэж нарийвчлан асууж Павла чинь юу юм гэж бараг асуучихжээ. «Чи, нүглээ наманчлахын оронд шүлхэтнэ гэдэг сайнгүй шүү. Павлаг гэртээ байлгана гэдэг чинь чамд таацахгүй, бурхан мэдэг, цаадхыгаа явуул гэхэд нь Голован: «Ламбугай, та ингэж яриад дэмий, бурхан мэдэг, надтай л хамт байг, явуулж болохгүй» очих газар хаа ч байхгүй...» — Тэгвэл эхнэрээ болгоод суучих! — «Аа, энэ ч боломжгүй хэрэг» гээд яагаад боломжгүй гэдгээ хэлсэнгүй. Тэгээд Петр ламбугай энэ талаар сэжиглээд их уджээ. Гэтэл Павла сүрьеэтэй байсан болохоор насалсангүй, тэгээд амьсгаа хураахаасаа өмнөхөн Петр ламбугайг ирэхэд нь хамаг үнэнийг хэлсэн байх юм.

	— Ямар шалтгаан байсан юм бол, эмээ?

	— Тэр хоёр хайр сэтгэлийн төгс чанараар амьдарч байжээ.

	— Энэ чинь юу гэсэн үг вэ?

	— Бурхан шиг

	— Гэсэн ч ямар хэрэг байсан юм? Павлагийн нөхөр нь алга болсон, тэгэхээр таван жилийн дараа өөр хүнтэй сууж болно гэсэн хууль байдаг. Тэр хоёр мэдэхгүй байсан юм гэж үү?

	— Хаанаас, мэдэхээр барахгүй тэр хуулиас ч илүү юм мэдэж байсан байх л даа.

	— Жишээ нь?

	— Жишээ нь гэвэл үү, Павлагийн нөхөр тэр хоёроос илүү насалсан, алга бол оо ч үгүй гэдгийг

	— Тэгээд хаана байсан байх нь вэ?

	— Орёлд!

	— Эмээ минь, та тоглож байна уу?

	— Ер үгүй шүү.

	— Тэгээд хэн мэдэж байсан байх нь вэ?

	— Голован, Павла, тэр бүтэлгүй эр гурвуулаа. Чи Фотей гэдэг хүн байсныг санаж байна уу?

	— Эдгэрсэн хүн гэдгийг үү?

	— Юу ч гэж нэрлэсэн хамаагүй, одоо нэгэнт тэд цөмөөрөө үхэж дууссан болохоор тэр чинь Фотей гэдэг хүн огт биш, харин оргодол цэрэг Фрапошка байсныг би чамд хэлж болох байна.

	— Яана гэнэ ээ! Павлагийн нөхөр байсан гэж үү?

	— Яг тийм.

	— Тэгвэл яагаад?... гэж би эхэлснээ өөрийнхөө асуух гэсэн үгнээсээ ичээд дуугай болов. Эмээ маань намайг ойлгоод,

	— Зөв дөө, яагаад түүнийг өөр ганц ч хүн таниагүй юм, Павла, Голован хоёр барьж өгөхгүй яасан юм гэж асуух гэж байна уу? Энд учирсаад байх юмгүй, тун амархан, юу гэхэд Фотей чинь хотын хүн биш бас өтөлж, сахал үсэндээ баригдсан амьтан байсан болохоор бусдад танигдахгүй, Павла түүнийгээ өрөвдөөд, Голован Павлаг хайрлаад барьж өгөөгүй байх юм.

	— Хууль цаазын дагуу бол Фрапошкаг байхгүй болсон хүн гэж байсан болохоор тэр хоёр сууж болох байсан.

	— Болох байсан, хуулийн дагуу болох байсан, гэтэл хүнлэг сэтгэлийн хувьд болохгүй байж.

	— Тэгвэл Фрапошка яалаа гэж Голованыг зовоодог байсан юм бол?

	— Өөдгүй новш байж, тэр хоёрын тухай бусдын адил боддог байж л дээ.

	— Цаад хоёр тэрний төлөө л өөрснөө жаргасангүй байх нь ээ!

	— Тэгэхдээ жаргал гэдэг чинь сахилт жаргал, чивэлт жаргал гэж байдаг. Чин сахилт нь хэнийг ч гомдоохгүй, чивэлт нь бүхнээс давардаг. Тэр хоёр бол түрүүчийнхийг нь сүүлчийнхээс илүү эрхэмлэдэг байжээ.

	«Эмээ, нээрэн гайхмаар улс байж шүү! гэж би дуу алдахад эмээ,

	— Тэд чинь чин сахилтай улс байсан байхгүй юу, хүү минь гэв.

	Харин би бол гайхмаар байтугай хүн үнэмшимгүй улс гэж нэмж хэлмээр байна. Тэдний тухай үлгэр домог шиг юм болгоод ярилцаж байхад хүн үнэмшихгүй санагдаж байсан бол тийм бүрхэвчийг нь авч хаяад бүхий л ариун эгэл байдлыг нь мэдсэн цагт бүр ч үнэмших аргагүй санагдана. Тэр хоёрын урам зоригийг бадрааж байсан төгс хайр нь өөрсдийг нь юунаас ч айхгүй болгосноор үл барам, бусдаас бүгэх буюу, Ариун Антонийг20 тарчлааж байсан хий үзэгдлүүдтэй ч тэмцэхэд хүрэлгүй байгалийн жам ёсыг эрхэндээ оруулсан байна.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Державины «Дурсгал» гэдэг шүлгээс үндэслэн найруулжээ.




	[←2]
	 Ермолов Алексей Петрович (1772—1861) Наполеонтой хийсэн дайнд шалгарсан жанжин бөгөөд хожим Кавказын корпусын командлагч, Гүржийг ерөнхийлөн захирагч байсан хүн.




	[←3]
	 Бердо гэж эд нэхэх борог оньс юм




	[←4]
	 Прохладный вертоград гэж польш ардын эмнэлгийн ном. Түүнийг оросын лам, яруу найрагч, эрдэмтэн Симеон Полоцкий (1629-1680) XVII зууны үед орос хэлнээ орчуулжээ.




	[←5]
	 Залуу Егорий (Молодому Егорию) гэж чин алдарт шашны номнолд гардаг хаврын гэгээн бурхан (хуучин улирлын дөрөвдүгээр сарын 23)




	[←6]
	 Зохиогч салхи сүрдхийх гэхийг яруу найрагт голцуу хэрэглэдэг хуучирсан зефир гэдэг үгээр илэрхийлснийг монгол хэлнээ «хамаргүй нохой хаяа ухна» гэж (салхийг оньсогод хэлдэг тул энд түүнийг дүрслэлээр нь дүйцүүлж хамаргүй нохой гэж хөрвүүлэв (орч).




	[←7]
	 Иванаас хагас Петр хүртэл — Тавдугаар сарын 8-наас Зургаадугаар сарын 30 хүртэл




	[←8]
	 Ариун Федор худагчин — Зургаадугаар сарын 8




	[←9]
	 Эдүгээ оросын алдарт математикч, гимназид надтай хамт сурч байсан миний нөхөр К. Д. Крзевич бид хоёр тэр хуучин цагийн хүнийг дөчөөд оны үед байхыг нь мэдэх бөгөөд тэр үед бид Орёлын гимназийн гуравдугаар ангид Лосевынхныд хамт суудаг байсан юм. «Антон-зурхайч» (нэгэнт насандаа дарагдсан өвгөн) тэнгэрийн од гараг, эргэх хуулийн тухай бага сага юм үнэхээр мэддэг байсан ба хамгийн гол, сонирхууштай нь гэвэл өөрийнхөө дуранд шил бэлдэж түүнийгээ элсээр, бас зузаан болор аяганы ёроолын чулуугаар нарийвчлан зүлгэж өнгөлөөд тэнгэрийг бүхэлд нь ажигладаг байжээ. Ядуу зүдүү амьдралтай байсан боловч «нарны бүс» ажиглах ажилдаа ямагт баясах тул ядуу зүдүүгээ ч анзаардаггүй байв (Зохиогчийн тайлбар).




	[←10]
	 "Долоодог Даниил" гэж Библи сударт гардаг зөнч Даниил, бурхныг (70X7 жил) өнгөрсөн хойно заларч ирнэ гэсэн гэдэг.




	[←11]
	 Английн яруу найрагч уран зохиолын онолч классицизмын төлөөлөгч Александр Поппе (1688—1744). Түүний «Хүний тухай туршлага» яруу найраг 18 дугаар зууны үеэс Орос оронд дэлгэрчээ.




	[←12]
	 Алтын гэж оросын хуучин цагийн гурван копейктай тэнцэх зоос




	[←13]
	 Үгч. (франц) Хумсныхаа үзүүрийг хүртэл.




	[←14]
	 1817—1819 онд Балти хавийн тариачдыг газар өгөлгүй хамжлагаас халжээ.




	[←15]
	 Тетрадь гэдгийг китрадь гэж орос хүн хазгай хэлж байсанчлан манайханд 1920-иод оны сүүлчээр дэвтрийг «дэгтэр» гэж хэлдэг байснаар хөрвүүлэв (Орч.)




	[←16]
	 Мотариус гэж нотариус (нотариат)-ыг хазгай хэлжээ (Орч.)




	[←17]
	 энэ гэсэн үг




	[←18]
	 Бухгалтар — нягтлан бодох, ня-бо гэсэн үг




	[←19]
	 чивэл гэж нүгэл гэсэн үг. Нүгэл чивэл гэж ярьдаг. Чивэлт гэвэл нүгэлт гэсэн үг. Энд девственник гэсэн үгийг чивэлгүй хүн (нүгэлгүй хүн) гэж орчуулав.




	[←20]
	 Ариун Антонийг тарчлааж байсан хий үзэгдлүүд гэж манай он тооллын III зууны үед үүссэн шашны домог бөгөөд чөтгөр шулам Ариун Антонийг «нүгэлд оруулах» хэмээн тарчлааж байсан түүх гэдэг буй.

